
			.

			དེ་མིན་མངོན་གསལ་ཅན་གྱི་ཚིག་དོན་གོལ་འཆུགས་དང་ཆད་ལྷག་སོང་རིགས་རྣམས་དག་བསྒྲིགས་བྱས་ཁུལ་ཡིན་ལ། ལྷག་པར་དུ་ལོ་ཚིགས་ནོར་འཛོལ་རིགས་རྣམས་ཀྱང་ཡིག་གཟུགས་འཕྲད་ཟུར་ཅན་འདི་ལྟར་ལ་སྔར་ལས་ཅུང་ནག་ཤས་ཆེ་བར་བྱས་ཏེ་བཀོད་ཡོད། དགོས་པ་ནི། ཀློག་པ་པོ་རྣམས་ཀྱིས་དེ་དོན་ལ་བླང་འདོར་གནད་ལ་འཁེལ་བའི་ཕྱིར་དུའོ། ད་དུང་ངེད་ཅག་ལ་ཕྱོགས་ཡོངས་ནས་བློ་གྲོས་ཀྱི་འཇུག་པ་ཕྱེ་ལེབ་ཀྱི་འདབ་མ་ལས་ཧ་ཅང་གི་འཁོས་འཁོབས་ཆུང་བ་ཡིན་ཕྱིར། མིག་ཟུང་མེལ་ཚེའི་བྱ་ར་ལས་ཤོར་བའི་ཚིག་དོན་ཉེས་ཅན་རིགས་བརྒྱ་ལ་མཆིས་ཚེ། དཔྱོད་ལྡན་ཀློག་པ་པོ་དག་གི་མཁྱེན་སྤྱན་དྭངས་གསལ་དགོས་འབྱུང་ཀེ་ཏ་ཀ་ཡིས་ཅི་ནས་ཀྱང་སྙིགས་རྡུལ་དབྱེ་བསལ་གྱི་འཕྲིན་ལས་མཛོད་ཀྱེེ་ནན་དུ་འབོད་བསྐུལ་ཞུའོ། དེབ་འདིའི་མཐའ་མའི་ཞུ་དག་གི་ཆེད་དུ་༸སྐྱབས་རྗེ་སྨན་རིའི་དཔོན་སློབ་རིན་པོ་ཆེ་མཆོག་གིས་ཐུགས་ནན་གྱིས་གཟིགས་དཔྱད་གནང་བའི་བཀའ་དྲིན་ཐོབ། 

			ད་ལམ་གོ་སྐབས་འདི་རུ་བརྒྱུད་དེ་དམིགས་བསལ་བཀའ་དྲིན་ཆེ་ཞུ་འོས་པ་ཞིག་ནི། སྤྱིར་ལས་རིམ་འདིའི་སྔ་གཞུག་ཀུན་ཏུ་”ཕྱར་གྲུ་མཉམ་འདེགས་”ཞེས་པའི་དཔེ་ལྟར་མཐུན་འགྱུར་མཉམ་རུབ་གནང་བའི་བླ་སྤྲུལ་དགེ་བའི་བཤེས་གཉེན་གྱི་ཚོགས་དང་གཡུང་དྲུང་སྤུན་མཆེད་ཡོངས་དང་། ལྷག་པར་དུ་འདི་གའི་དགེ་བཤེས་ཤེས་རབ་ལྷུན་འགྲུབ་མཆོག་གིས་བསྟན་རྩིས་ནང་གི་ལོ་ཚིགས་འཁྲུགས་ཅན་ཁག་ཅིག་དག་སྒྲིག་བཅས་ཞུ་དག་གི་ལས་བྱ་ཁུར་བླངས་ཀྱིས་མཉམ་རུབ་གནང་བ་དང་། སློབ་གཉེར་བ་ཁྲོ་ཚང་གཡུང་དྲུང་ལེགས་ལྡན་ལགས་ཀྱིས་དེབ་འདིའི་དཔར་རྩ་རྩིས་འཁོར་དུ་བཅུགས་བསྒྲིགས་གནང་བ་དང་། དེ་བཞིན་འགོ་པ་གཡུང་དྲུང་ཡོན་ཏན་དང་། སྤུ་བླ་གཡུང་དྲུང་སྐལ་བཟང་། ཁྲི་བདེ་མཆོག སྐྱིད་སྲས་དགེ་ལེགས་ཉི་མ་བཅས་རྣམ་པ་བཞི་པོས་གོང་གསལ་པར་བསྐྲུན་ཞུས་པའི་དེབ་རྣམས་ཞིབ་ཕྲའི་ཞུ་དག་རོགས་རམ་གནང་བ་དང་། ལྷག་ཏུ་༸སྐྱབས་རྗེ་སྨན་རིའི་དཔོན་སློབ་རིན་པོ་ཆེ་མཆོག་གིས་མཐའ་མའི་ཞུ་དག་གླེང་བརྗོད་དང་བཅས་པ་བཀའ་དྲིན་བསྩལ་གནང་མཛད་པ་དང་། གཞན་ཡང་དེབ་འདིའི་འགྲོ་གྲོན་ཡོངས་རྫོགས་བསྟན་དོན་ལ་ལྷག་བསམ་གྱིས་ཕྱུག་ཅིང་གཏོང་ཕོད་ཆེ་བ་དཔལ་གཤེན་བསྟན་ཤེལ་བྲག་དྲི་མེད་རྣམ་དག་གླིང་ངམ་རྩེ་དྲུག་དགོན་གྱི་བླ་རབས་ཞེ་གསུམ་པ་མཆོག་སྤྲུལ་ཁྱུང་སེར་བསྟན་འཛིན་འོད་ཟེར་རིན་པོ་ཆེ་མཆོག་གིས་སྦྱིན་བདག་གནང་བ་བཅས་ལ་ངེད་རྒྱུན་ལས་ཐུན་མོང་གིས་སྙིང་དབུས་ནས་བཀའ་དྲིན་རབ་ཏུ་ཆེ་ཞེེས་ཞུ་བ་དང་།

			མཐའ་དོན་དུ་འདི་ལྟར་གསུང་རབ་རིན་པོ་ཆེ་པར་བསྐྲུན་ཞུས་པའི་ལེགས་ཚོགས་ཀྱི་དགེ་བས་༸སྐྱབས་རྗེ་སྨན་རིའི་མཁན་སློབ་རྣམ་པས་དབུས་པའི་ཕྱོགས་གང་ན་སུ་བཞུགས་ཀྱི་བསྟན་འཛིན་སྐྱེས་བུ་རྣམས་ཀྱི་སྐུ་ཚེ་ཞབས་པད་བསྐལ་བརྒྱར་བརྟན་ཞིང་། དེ་ལ་བརྟེན་ནས་ཡངས་པའི་རྒྱལ་ཁམས་ཀུན་ཏུ་ནད་མུག་མཚོན་འཁྲུགས་སོགས་མི་མཐུན་པའི་རྒུད་ཚོགས་མཐའ་དག་ཞི་ནས་འགྲོ་རྣམས་འཕྲལ་ཡུན་ཀུན་ཏུ་བདེ་སྐྱིད་ཀྱི་ཉི་མ་ནུབ་མེད་སྲིད་མཐའི་བར་དུ་འཆར་བའི་རྒྱུ་རུ་གྱུར་ཅིག་གུ།

			སྐབས་སོ་གསུམ་པའི་གཡུང་དྲུང་བོན་གྱི་བཤད་སྒྲུབ་འདུས་སྡེའི་རྒྱུན་ལས་ཐུན་མོང་ནས།

			ཕྱི་ལོ་༢༠༡༣། ཟླ་༧། ཚེས་༢༠། ཉིན།

			

			

			

			

		

	
		
			.

			

			༄༅།། མེད་པ་ལྔ་ལྡན་སྤྲོས་བྲལ་ཀུན་ཏུ་བཟང་། 

			ངེས་པ་ལྔ་ལྡན་ཁྱབ་བདག་གསང་བ་འདུས། 

			མ་ངེས་ལྔ་ལྡན་སྟོན་མཆོག་བརྒྱ་པའི་མགོན། 

			རྒྱུད་གསུམ་བསྟན་པའི་གཙོ་བོས་ཤིས་པ་སྩོལ། 

			

			ྋགང་སྐུ་ཞི་རྒྱས་དབང་དྲག་རོལ་གར་གྱིས། 

			བརྟན་གཡོའི་ཞིང་ཀུན་དབང་སྒྱུར་ལྷག་པའི་ལྷ། 

			ཡེ་དབང་སྲིད་པའི་རྒྱལ་པོ་དུས་འཁོར་ལོ། 

			སྒོ་གསུམ་གུས་པ་ཆེན་པོས་ཕྱག་བགྱིའོ། 

			

			ྋགང་གི་མཚན་ཙམ་ཐོས་པའི་འོད་སྟོང་གཟིས། 

			ལུས་ཅན་སེམས་ཀྱི་མུན་སྟུག་རབ་བསལ་ནས། 

			བློ་གྲོས་གེ་སར་བཞད་པའི་གཉེན་གཅིག་པུ། 

			གསུང་དབྱངས་ལྷ་མཆོག་དེ་ཉིད་སྙིང་དབུས་རོལ། 

			

			ྋགངས་ཅན་བསྟན་འགྲོའི་མགོན་དུ་ཤེས་རབ་ལྷ། 

			རབ་མཛེས་ངུར་སྨྲིག་ཟོལ་བསྟན་མཉམ་མེད་ཅེས། 

			རྒྱལ་བ་མཆོག་དང་དབྱེར་མེད་བཀའ་དྲིན་ཅན། 

			མཚན་མཆོག་དོན་ལྡན་མཁས་ཀུན་གཙུག་ན་རྒྱལ། 

			

			ྋམཉམ་མེད་བླ་མའི་ཐུགས་བསྐྱེད་ཤར་རིའི་འཕྲག 

			ལས་ཐོན་རིག་འཛིན་སེམས་དཔའི་སྣང་བརྙན་གར། 

			བསྟན་པའི་ཉི་མ་གཟུགས་མིག་གྲངས་ལྡན་དང་། 

			འདྲེན་མཆོག་བསོད་བློའི་མཚན་ཅན་ལན་བརྒྱར་བསྟོད། 

			

			ྋརྒྱལ་བའི་བསྟན་པ་འཇིང་ཟབ་ཆུ་གཏེར་ལ། 

			རྨོངས་བླུན་བྱིས་པའི་འཐོམ་འགྲོས་བགྲོད་མིན་རུང་། 

			འཁྲུལ་མེད་བཀའ་ལུང་ཟབ་མོའི་གྲུ་གཟིངས་ལ། 

			ཉེར་བརྟེན་ངེས་པར་རྙེད་པ་བསྟན་པའི་རྩིས། 

			

			ངོ་མཚར་ཡིད་བཞིན་ནོར་བུའི་ཕྲེང་བ་ཞེས། 

			ནོར་འཁྲུལ་དྲི་མའི་སྐྱོན་གྱིས་གོས་པ་རྣམས། 

			ཐོས་བརྩོན་འདུ་བྱེད་དར་གྱིས་ལེགས་ཕྱིས་པ། 

			བློ་གསར་མགུལ་གྱི་རྒྱན་དུ་འདི་ལོངས་ཤིག 

			

			ྋདེ་ཡང་བསྐལ་པ་གྲངས་སུ་མེད་པ་དང་། 

			གྲངས་སུ་བཟུང་བའི་བསྐལ་པ་རྣམ་པ་གཉིས།

			 གྲངས་སུ་བཟུང་བའི་བསྐལ་པ་བཟང་པོ་འདིར། 

			སངས་རྒྱས་སྟོང་དང་རྩ་གཉིས་བྱོན་པ་ལས། 

		

	
		
			.

			ྋཐོག་མར་རྫོགས་ལྡན་ཚེ་ལོ་འབུམ་ཐུབ་དུས། སྟོན་པ་སྣང་བ་རང་འབྱུང་ཐུགས་རྗེ་བྱོན། བརྒྱད་ཁྲིའི་དུས་སུ་འཁོར་བ་ཀུན་འདྲེན་དང་། དྲུག་ཁྲིར་ཀུན་ཤེས་ཉོན་མོངས་དུག་སྲེག་བྱོན། དེ་དག་སུམ་ལྡན་བསྐལ་པ་ཞེས་བྱའོ། བཞི་ཁྲིར་ལེགས་པར་ཚད་མེད་ཐུགས་རྗེ་བྱོན། ཉིས་ཁྲིར་དུས་སུ་ཐམས་ཅད་མཁྱེན་གཟིགས་དང་། ཁྲི་པའི་དུས་སུ་ཁྲི་རྒྱལ་ཁུག་པ་དང་། སྟོང་གི་དུས་སུ་གཏོ་རྒྱལ་ཡེ་མཁྱེན་བྱོན། འདི་དག་ཉིས་ལྡན་བསྐལ་པ་ལུང་ལས་བཤད། རྩོད་ལྡན་ཚེ་ལོ་བརྒྱ་པའི་སྟོན་པ་རུ། རྣམ་མཁྱེན་གཤེན་རབ་ཆེན་པོའི་བྱོན་ཚུལ་ནི། 

			ྋདང་པོ་ཚེ་ལོ་དཔག་མེད་ནས། བྱང་ཆུབ་མཆོག་ཏུ་ཐུགས་བསྐྱེད་ཅིང་། གྲངས་མེད་གསུམ་དུ་ཚོགས་གཉིས་བསགས། མཐར་ཐུག་མངོན་པར་སངས་རྒྱས་ནས། བོན་གྱི་སྐུ་ལས་མ་གཡོས་ཀྱང་། སྤྲུལ་པའི་ཟློས་གར་སྣ་ཚོགས་ཀྱིས། ནུབ་ཕྱོགས་རྟག་གཟིགས་ཤམ་བྷ་ལར། ཡངས་པ་ཅན་གྱི་གྲོང་ཁྱེར་ཞེས། རྩ་གསུམ་ལྷ་གནས་འཕོས་ལྟའི་དབུས། ཕོ་བྲང་བར་པོ་སོ་བརྒྱད་དུ། བྱམས་མའི་རྣམ་འཕྲུལ་རྒྱལ་བཞད་མའི། ལྷུམས་སུ་ཞུགས་ནས་ཟླ་དགུ་དང་། ངོ་བཅུ་ཚང་བའི་འབྱུང་ལྡན་ལ། སྐུ་མཆོག་མངོན་པར་བལྟམས་ཚུལ་ནི། ཐུབ་རི་བུ་ག་ས་འཛིན་ཟླར།༼༡༧༩༧༧༽( སྤྱི་ལོའི་སྔོན།16017)རབ་རྒྱལ་ལྕགས་གླང་འདས་ལོ་བྱིན། ལོ་རྒྱལ་ཤིང་ཕོ་བྱི་བ་ཡི། དཔྱིད་ར་མེ་སྟག་ཟླ་ཚེས་༡༥ཀྱི། རྒྱལ་ཕུར་འཛོམས་པའི་ནམ་ལངས་ལ། འགྲོ་བ་རང་མཐུན་ཆ་ལུགས་སུ། མངོན་པར་བལྟམས་པ་ཕྱིན་གྱི་ལོ།༼༡༧༩༧༧༽(སྔོན16017)དེ་ལ་གཟུགས་༡ཕྲིས་རྫོགས་པ་ཞེས། ཤིང་གླང་སྲིད་པ་གསུམ་པོ་ཡིས། བསྟི་གནས་དམུ་རིགས་རྒྱལ་པོ་ཆེའི། རྒྱལ་སར་ཕྱུང་བར་མཛད་པ་དང་། རིག་པའི་གནས་ཆེན་སྡེ་ལྔ་ལས། སངས་རྒྱས་བསྟན་པ་ཆགས་པའི་གཞི། བཟོ་རིག་ཐོག་མར་བསྟན་ནས་ལོ།༼༡༧༩༧༦༽(སྔོན16016)དེ་ལ་གདེངས་རྩ་དྲག་པོས་༡༡༩༨ཕྲིས། གཤེན་ལོ་བཅུ་གཉིས་བཞེས་པའི་བར། ཐེག་པ་རིམ་དགུའི་བོན་སྡེ་དང་། སྐད་འགྱུར་སོ་སོའི་བོན་རྣམས་དང་། གདུལ་དཀའི་ཞིང་ཁམས་བཏུལ་བ་རྣམས། མཛད་ནས་ཐུག་མོ་ཞེས་བྱ་བ། ཆུ་ཕག་ནག་ཟླའི་ཉ་ཚེས་ལ། དབང་ཆེན་ས་བདག་ཕོ་བྲང་དུ། དབང་ལྡན་དུས་ཀྱི་འཁོར་ལོའི་རྒྱུད། ལེའུ་སྟོང་ཕྲག་བརྒྱད་ལྡན་པ། ཐོག་མར་གསུངས་ནས་ལོ་དེ་ཕན། ལོ་མཛོད་བཅུ་གཉིས་མཛད་པ་རྫོགས།༼༡༦༧༧༨༽(སྔོན14817)དེ་ལ་གཟུགས་༡ཕྲིས་ཤིང་བྱི་ལོར། སྲིད་པ་གསུམ་གྱི་འཇིག་རྟེན་ལ། བསྒྲགས་པ་རྣམ་གསུམ་དཔེའུ་རྩེ་ཡི། བསྟན་པ་སྤེལ་བར་མཛད་ནས་ལོ།༼༡༦༧༧༧༽(སྔོན14816)དེ་ལ་མཁའ་༡༠༠ཕྱོགས་སྦྱངས་པ་ཡིས། ཤིང་འབྲུག་འོད་ཟེར་གྲངས་མེད་ལས། འཛམ་གླིང་བྱེ་བ་ཕྲག་བརྒྱ་རུ། སྤྲུལ་སྐུ་བྱེ་བ་ཕྲག་བརྒྱ་དང་། རིགས་དྲུག་འདུལ་བའི་སྟོན་པ་དྲུག གླིང་བཞིར་འགྲོ་འདུལ་གཤེན་བཞི་དང་། གཡེན་འདུལ་སུམ་ཅུ་རྩ་གསུམ་སོགས། འགྲོ་འདུལ་འོད་ཟེར་སྤྲོས་པའི་ལོ།༼༡༦༦༧༧༽(སྔོན14716)དེ་ལ་མཁའ་སྟོང་མིག་གིས་༢༠༠ཕྲིས། འབྱུང་ལྡན་ཞེས་པ་ཤིང་བྱི་སྟེ། གཤེན་ལོ་བཅོ་ལྔ་བཞེས་པའི་བར། གཏི་མུག་གཏོ་བུ་དོད་དེ་དང་། ཞེ་སྡང་ཁྲི་ཤི་དབང་རྒྱལ་དང་། ཕྲག་དོག་ཧ་ལ་ར་ཙ་དང་། ང་རྒྱལ་གུ་ལྭེར་ར་ཙ་དང་། འདོད་ཆགས་མ་ཏི་འགུ་ལིང་སོགས། དུག་ལྔའི་དབང་གྱུར་འགྲོ་བ་རྣམས། བདེ་ཆེན་ཐར་པར་བཀོད་མཛད་ནས། ལྷ་དབང་བརྒྱ་བྱིན་གསོལ་བཏབ་དང་། རབས་ཆད་མ་ནིང་ངག་བཅག་ཕྱིར། ལྷ་མོ་སུམ་བརྒྱ་དྲུག་ཅུ་ཡི། སྤྲུལ་པ་སུམ་བརྒྱ་དྲུག་ཅུ་སོགས། རྣམ་པར་བཞེས་པ་མཛད་ནས་ལོ།༼༡༦༤༧༧༽(སྔོན14516)དེ་ལ་རིས་༧ཕྲིས་འབྲས་བདག་ཅེས། ལྕགས་ལུག་དབྱར་རའི་ཉ་ཚེས་ལ། གཤེན་རབ་གཏོ་བུ་འབུམ་སངས་བལྟམས།༼༡༦༤༧༠༽(སྔོན14509) འདོད་༡༣ཕྲིས་ཤིང་སྤྲེལ་སྟོན་ཐའི་ཉར། དཔྱད་རྒྱུད་ཉི་ཁྲིའི་བསྟན་པའི་བདག སེམས་དཔའ་དཔྱད་བུ་ཁྲི་ཤེས་བལྟམས།༼༡༦༤༥༧༽(སྔོན14496)དེ་ལ་མཁའ་༨༠ཀླུས་ཕྲིས་པ་སྟེ། གཤེན་ལོ་བཅུ་དྲུག་ཤིང་འབྲུག་བར། གསས་ཆེན་རུ་བཞི་སྤྱན་དྲངས་ནས། སྒོ་བཞི་མཛོད་ལྔའི་བོན་བསྟན་སྤེལ། གླིང་བཞིར་མཆོད་པའི་གནས་རེ་དང་། སྐྱོབ་པའི་ལྷ་དང་མཐུ་སྟོབས་གསས། འདྲེན་པའི་གཤེན་དང་འདུལ་བའི་བོན།  སོ་སོར་བསྐོས་བཞག་བོན་བསྟན་ནས། རྒྱལ་པོ་དཔོ་ཡི་འགྲོ་དོན་དུ། དུག་ལྔ་ཁ་ཚང་མི་དགུ་དང་། སུམ་སྟོང་ལ་སོགས་འཇིག་རྟེན་ཁམས། སྟོང་པ་ཙམ་ཞིག་སངས་རྒྱས་མཛད།༼༡༦༣༧༧༽(སྔོན14416)ཕྱོགས་༡༠ཕྲིས་ཤིང་སྟག་དཔྱིད་རའི་ཉར། རྒྱལ་སྲས་ལུང་འདྲེན་གསལ་བ་བལྟམས།༼༡༦༣༦༧༽(སྔོན14406)དེ་ལ་འདོད་༡༣ཕྲིས་སྦྱིན་འགྱུར་ཞེས། མེ་ཡོས་དབྱར་རའི་ཉ་ཚེས་ལ། སེམས་དཔའ་ཆེན་པོ་རྒྱུད་འདྲེན་བལྟམས།༼༡༦༣༥༤༽(སྔོན14393)དེ་ལ་རི་ཐུབ་རི་༧༧༧ཡིས་ཕྲིས། གཤེན་ལོ་ཉེར་བཞི་ཤིང་བྱིའི་བར། ལྷ་ཀླུ་མི་ཡི་ཞིང་རྣམས་སུ། ཕེབས་ཏེ་བོན་གྱི་འཁོར་ལོ་བསྐོར། ལོག་བྱེད་བདུད་ཀྱི་ཆོ་འཕྲུལ་རྣམས། ཚར་བཅད་བསྟན་པའི་བར་ཆད་བསལ། ལོ་དེར་དཔྱིད་རའི་ཉ་གང་ལ། མི་རྗེ་རྒྱལ་གྱི་གདུང་འཛིན་མཆོག རྒྱལ་སྲས་གཡུང་དྲུང་དབང་ལྡན་བལྟམས།༼༡༥༥༧༧ ༽(སྔོན13616)མཁའ་ཕྱོགས་༡༠༠ཕྲིས་པའི་ཤིང་འབྲུག་སྟེ། གཤེན་ལོ་ཉི་ཤུ་རྩ་ལྔའི་བར། ཐེག་དགུའི་བསྟན་དང་སྐུ་གདུང་དང་། བླ་མེད་གོ་འཕང་སྒྲུབ་ཐབས་དང་། ཐེག་པ་ཆེན་པོའི་མདོ་སྡེ་སོགས། བསྟན་པ་རྗེས་སུ་བཞག་པར་མཛད།༼༡༥༤༧༧༽(སྔོན13516)དེ་ལ་མཁའ་ལག་༢༠ཕྲིས་པ་ཡི། ཤིང་བྱིར་ཀོང་ཙེ་འཕྲུལ་རྒྱལ་གྱིས། གསས་ཁང་དཀར་ནག་བཀྲ་གསལ་དུ། བགེགས་བསྐྲད་རབ་ཏུ་གནས་པ་དང་། བསྟན་པ་རྣམ་གསུམ་རྗེས་བཞག་ཕྱིར། རྒོད་རྗེ་རྒྱ་ཡི་འགྲོ་དོན་དུ། ཕེབས་ནས་མངའ་གསོལ་མཛད་པའི་ལོ།༼༡༥༤༥༧༽(སྔོན13496)དེ་ལ་མཁའ་ཀླུ་འབྱུང་༥༨༠ཕྲིས་པའི། གཤེན་ལོ་སུམ་ཅུ་སོ་གཅིག་སྟེ། ཀུན་དགའ་ཞེས་པའི་ཤིང་འབྲུག་བར། བསྟན་པ་རྣམ་གསུམ་རྗེས་བཞག་གི། མཛད་པ་གྲུབ་པ་ལོ་གང་དེར། གསས་མཁར་ཁྲི་སྨོན་རྒྱལ་བཞེད་དུ། སྐྱེ་རྒ་ན་འཆིའི་ཆུ་བོ་བཞིས། ངེས་པར་འབྱུང་བའི་རྐྱེན་བསྐུལ་ཏེ། མཆོད་རྟེན་རྣམ་དག་དཀར་པོའི་དྲུང་། ཁྱིམ་སྤངས་རབ་བྱུང་མཛད་ནས་ལོ།༼༡༤༨༧༧༽(སྔོན12916)དེ་ལ་མཁའ་སྟོང་མེས་༣༠༠ཕྲིས་པའི། གཤེན་ལོ་སོ་བཞི་ཤིང་འབྲུག་བར། རྗེས་འཇུག་འགྲོ་ལ་དཔེར་བསྟན་ཕྱིར། དཀའ་བ་རྣམ་པ་གསུམ་སྤྱད་ནས། སེང་གེ་རྣམ་རྩེའི་ཏིང་འཛིན་གྱིས། བདུད་བཞི་བཅོམ་པས་ཁྱབ་པ་ཡང་། རང་གྲོལ་ཕྱིར་མི་ལྡོག་པར་བཀོད། ནམ་མཁའ་ལྟ་བུའི་ཏིང་འཛིན་གྱིས། མངོན་སངས་རྒྱས་པའི་ཚུལ་བསྟན་ལོ།༼༡༤༥༧༧༽(སྔོན12616)དེ་ལ་མཁའ་མཁའ་གཟུགས་མཚོས་༤༡༠༠ཕྲིས། གཤེན་ལོ་བདུན་ཅུ་རྩ་ལྔའི་བར། འཁོར་རྣམས་རབ་ཏུ་བྱུང་མཛད་ཅིང་། 

			ཚུལ་དང་ཁྲིམས་ཀྱི་དབྱེ་གཤག་དང་། འཁོར་སྤངས་དགོན་པ་མཛད་པ་སྟེ། གསང་སེམས་གཉིས་མེད་ཕྱག་ཆེན་དང་། བླ་མེད་རྫོགས་པ་ཆེན་པོའི་བོན། མཐར་ཕྱིན་དགེ་ལྡན་མཛད་པ་སྟེ། འདས་དང་མ་འོངས་བྱུང་ཚུལ་དང་། སྐྱེས་རབས་ལུང་བསྟན་རྩོད་སྤངས་སོགས། གྲངས་མེད་བརྗོད་ལས་འདས་པ་ཡིས། སེམས་ཅན་འགྲོ་དོན་གྲུབ་མཛད་ནས། འབྱུང་ལྡན་ཤིང་བྱི་དཔྱིད་ར་ལ། ཕྱི་འཁོར་བྱེ་བ་དུང་ཕྱུར་དང་། བར་འཁོར་འབུམ་ཕྲག་ཉི་ཤུ་དང་། ནང་འཁོར་ཁྲི་དང་དྲུག་སྟོང་དང་། གསང་འཁོར་ལྔ་སྟོང་ལྔ་བརྒྱ་དང་། རྟག་པར་སྐུ་ལ་འཁོར་བ་ཡི། སེམས་དཔའ་ལྔ་སྟོང་ལྔ་བརྒྱ་དང་། ཡེ་གཤེན་སུམ་བརྒྱ་དྲུག་ཅུ་དང་། སྐུ་ལས་སྤྲུལ་པའི་སྲས་བརྒྱད་སོགས། འཇིག་རྟེན་མངའ་དབང་ཚོགས་བཅས་ལ། མ་འོངས་འགྲོ་དོན་མཐར་ཕྱིན་ཕྱིར། བོན་གྱི་གཏད་གཉེར་མཛད་པའི་ལོ།༼༡༠༤༧༧༽(སྔོན8516)དེ་ལ་བུག་གཏེར་བཟང་༦༩༩པོས་ཕྲིས། འཁྱིལ་ཅན་ཞེས་པ་ཆུ་ཡོས་ལོ། དགུན་རའི་གནམ་སྟོང་ཐོ་རངས་དུས། རྟག་པར་འཛིན་རྣམས་སུན་ཕྱུང་ཕྱིར། གཟུགས་སྐུའི་རྣམ་པ་བསྡུས་ནས་ལོ།༼༩༧༧༨༽(སྔོན7817)དེ་ལ་གཟུགས་༡ཕྲིས་ཤིང་འབྲུག་ལོར། འཁོར་ཚོགས་བྱེ་བ་གྲངས་འདས་དཀྱིལ། མཆོག་གྱུར་སྡུད་འཁོར་བཅུ་གསུམ་གྱིས། བཀའ་ཡི་བསྡུ་བ་མཛད་ནས་ལོ།༼༩༧༧༧ ༽(སྔོན7816)དེ་ལ་རྩ་གཏེར་༡༧༩༩རི་ཟླས་ཕྲིས། ཆུ་ཡོས་སྐུ་བསྟན་ཁྲི་རྫོགས་ལོ།༼༧༩༧༨༽(སྔོན6017)གཟུགས་༡དམན་ཤིང་འབྲུག་སྟོན་ཐའི་ཉར། གདུང་སོབ་མུ་ཆོ་ལྡེམ་དྲུག་བྱོན། རྒྱལ་བའི་གསུང་བསྟན་དབུ་ཟུག་ལོ།༼༧༩༧༧༽(སྔོན6016)རྩ་གཏེར་༢༩༩མིག་ཕྲིས་ཆུ་ཡོས་ལོར། གདུང་སོབ་ལྷ་མིན་སྟོན་པར་གཤེགས།༼༧༦༧༨༽(སྔོན5717)དེ་ལ་མཁའ་སྟོང་༣༦༠༠དུས་མེས་ཕྲིས། འཁྱིལ་ཅན་ཞེས་པ་ཆུ་ཡོས་ལོར། ཐུགས་སྲས་གསང་བ་མདོར་སྡུད་དང་། འོལ་དྲུག་ཐང་པོ་རྨ་ལོ་དང་། གཡུ་ལོ་ཟུར་ཕུད་གཙུག་གཤེན་རྒྱལ། གཏོ་བུ་འབུམ་སངས་དཔྱད་ཁྲི་ཤེས། ལུང་འདྲེན་གསལ་དང་རྒྱུད་འདྲེན་སྒྲོན། གཡུང་དྲུང་དབང་ལྡན་ཀོང་ཚ་འཕྲུལ། ཚངས་པ་གཙུག་ཕུད་བཅུ་གཉིས་ཀྱིས། རིམ་བཞིན་གཤེན་ལོ་གསུམ་གསུམ་དུ། བོན་འཁོར་བསྐོར་ནས་བདེ་གནས་གཤེགས། སླར་ཡང་ཚངས་པ་གཙུག་ཕུད་ཉིད། གསས་ཁང་དཀར་ནག་བཀྲ་གསལ་དུ། གདུང་སོབ་རྒྱལ་ཚབ་མཛད་ནས་ལོ།༼༤༠༧༨༽(སྔོན2117)དེ་ལ་ཀླུ་མིག་༢༨ཕྲིས་བ་ཡི། ལྕགས་ལུག་ཟབ་ལམ་གསང་སྔགས་བོན། རྒྱས་འབྲིང་བསྡུས་དང་བཅས་པ་༼རྣམས༽། ལྷ་ཀླུ་རྒྱལ་གྱི་གཤེན་གསུམ་གྱིས། རྟག་གཟིགས་ཡུལ་དུ་སྤྱན་དྲངས་ལོ།༼༤༠༥༠༽(སྔོན2089)དེ་ལ་ཀླུ་རྩེ་མེ་ཡིས་༣༣༨ཕྲིས། སྤྲིན་ཆེན་ཞེས་པ་ས་བྱ་ལོར། འཆི་མེད་སྐུ་སྤྲུལ་ལི་ཤུ་རྗེ། རང་བྱུང་པད་སྡོང་རྩེར་འཁྲུངས་ལོ།༼༣༧༡༢༽(སྔོན1751)དེ་ལ་མདའ་དབང་འབྱུང་བས་༥༥༥ཕྲིས། འབྱུང་ལྡན་ཞེས་པ་ཤིང་བྱི་ལོར། མཁན་ཆེན་རྫུ་འཕྲུལ་ཡེ་ཤེས་དེ། གྲུབ་རྩལ་ཐོགས་མེད་རྟག་གཟིགས་ནས། ཞང་ཞུང་ཡུལ་དུ་ཕེབས་པའི་ལོ།༼༣༡༥༧ ༽(སྔོན1196)མཁའ་རོས་༦༠ཕྲིས་པའི་ཤིང་བྱི་ལོར། བོད་འབངས་མི་སྲུན་རང་ཁ་མ། ཡང་དག་དགེ་ལ་རིམ་འཇུག་ཕྱིར། ཕྱྭ་རྗེ་ཡབ་ལྷ་བདལ་དྲུག་ཉིད། སྐུ་གཤེན་མཚེ་མའི་བཅོའུ་བཅས། དགུང་ནས་དོག་ལ་བབས་ནས་ཀྱང་། གཉའ་ཁྲི་བཙད་པོར་མཚན་གསོལ་ལོ།༼༣༠༩༧༽(སྔོན1136)དེ་ལ་མཁའ་༦༠རོ་ཕྲིས་བ་ཡིས། ཤིང་བྱིར་སྨྲ་སེང་འཇམ་པའི་དབྱངས། རྒྱ་ནག་རི་བོ་རྩེ་ལྔ་རུ། རང་བྱུང་རྫུས་སྐྱེའི་ཚུལ་བསྟན་ནས། རྩིས་རྒྱུད་ཐོག་མར་གསུངས་པའི་ལོ།༼༣༠༣༧༽(སྔོན1076)དེ་ལ་མིག་༢ཕྲིས་མེ་སྟག་ལོ། རྒྱལ་གཤེན་མུ་ཁྲི་བཙད་པོ་བལྟམས།༼༣༠༣༥༽(སྔོན1074)དེ་ལ་ཀླུ་གཏེར་༩༨ཕྲིས་བ་ཡིས། ཤིང་འབྲུག་སྟོང་རྒྱུང་མཐུ་ཆེན་བལྟམས།༼༢༩༣༧༽(སྔོན976)དེ་ལ་སྲིན་པོས་༩ཕྲིས་བ་ཡིས། ཆུ་གླང་དིང་ཁྲི་བཙད་པོ་བལྟམས།༼༢༩༢༨༽(སྔོན967)དེ་ལ་རིས་༧ཕྲིས་ལྕགས་སྤྲེལ་གྱི། ས་གའི་ཚེས་བདུན་ཐུབ་པའི་དབང་། ལུམྦིའི་ཚལ་དུ་སྐུ་བལྟམས་སོ།༼༢༩༢༡༽(སྔོན960)ཀླུ་མིག་༢༨ཕྲིས་བའི་ས་བྱི་ལོར། ཁབ་སྤངས་རབ་བྱུང་མཛད་ནས་ལོ།༼༢༨༩༣༽(སྔོན932)རོས་༦ཕྲིས་ཤིང་རྟ་ས་གའི་ཉར། མངོན་སངས་རྒྱས་ཤིང་སྲས་ཀྱང་བལྟམས། ལོ་དེའི་ཆུ་སྟོད་ཚེས་བཞི་ལ། ཆོས་འཁོར་ཐོག་མ་བསྐོར་བའི་ལོ།༼༢༨༨༧ ༽(སྔོན926)དེ་ལ་ཁྱིམ་༡༢ཕྲིས་མེ་རྟ་ལོ། རྟ་ཟླའི་ཚེས་བཅུར་ལྔ་བརྒྱའི་མགོན། རྒྱལ་ཀུན་སྤྱི་གཟུགས་བླ་ཆེན་བལྟམས།༼༢༨༧༥༽(སྔོན914)རྩེམོས་༣ཕྲིས་པའི་ས་བྱི་ལོར། རྒྱལ་པོ་མུ་ལ་མུ་སངས་དུས། འདུལ་བསྟན་ནང་འཁྲུགས་ཉམས་གྱུར་ནས། མུ་ཟི་གསལ་བཟང་འགོག་པར་བཞུགས།༼༢༨༧༢༽(སྔོན911)དེ་ལ་མེ་མིག་༢༣ཕྲིས་པ་ཡི། ཆུ་སྤྲེལ་སྤྲེལ་ཟླ་ཚེས་བཅུ་ལ། གསང་འདུས་མངོན་བྱོན་ཚེ་དབང་དང་། པདྨ་མཐོང་གྲོལ་བལྟམས་པའི་ལོ།༼༢༨༤༩༽(སྔོན888)དེ་ལ་ཀླུས་༨ཕྲིས་ལྕགས་འབྲུག་གི། ནག་ཉར་ཐར་པས་དུས་འཁོར་རྒྱུད། ཤམ་བྷ་ལར་ཕེབས་གསུངས་ཞེས་གྲགས། ལོ་དེའི་ས་གར་མྱ་ངན་ལས། འདས་ནས་བཀའ་བསྡུ་བྱས་པའི་ལོ།༼༢༨༤༡༽(སྔོན880)ཆུས་༤ཕྲིས་ཤིང་སྤྲེལ་པད་འབྱུང་རྗེ། སིདྷུའི་མཚོ་གླིང་མེ་ཏོག་བཅས། ཨིན་དྲ་བྷོ་དྷིས་རྙེད་པའི་ལོ།༼༢༨༣༧༽(སྔོན876)མེ་བུག་གཟུགས་༡༩༣ཕྲིས་བྲལ་བ་ཞེས། མེ་བྱར་སྔོན་གྱི་སྲིན་པོའི་འཕྲོ། ཐེལ་རྒྱལ་གྲི་གུམ་བཙད་པོ་ཡིས། དམོད་ངན་དབང་གིས་བསྟན་བསྣུབས་སྐབས། གཏེར་གྱི་རྒྱལ་ལྔ་བློན་བཞི་དང་། ཟབ་གཏེར་སུམ་བརྒྱ་དྲུག་ཅུ་སྦས།༼༢༦༤༤༽(སྔོན683)མེས་༣ཕྲིས་ལྕགས་བྱིར་ཐེལ་རྒྱལ་ཡང་། ལོ་ངམ་རྒྱལ་གྱིས་གྲི་མདས་བསྒྲལ། རང་མཚོན་ཡ་ཚས་དམུ་ཐག་བཅད། ལོ་ངམ་བོད་རྒྱལ་མཛད་ནས་ལོ།༼༢༦༤༡༽(སྔོན680)དེ་ལ་འདོད་༡༣ཕྲིས་ཆུ་གླང་ལོར། རྒྱལ་སྲས་སྤུ་ལྡེ་གང་རྒྱལ་གྱིས། བོན་ལ་སྐྱབས་བཙལ་གྲི་འདུར་བས། ལོ་ངམ་འདས་པའི་ཕྱི་དེ་ནས། བོད་ཀྱི་རྒྱལ་སར་ཕེབས་པའི་ལོ། ༼༢༦༢༨༽(སྔོན667)དེ་ལ་འབྱུང་ཟླ་གཟུགས་༡༡༥ཀྱིས་ཕྲིས། ས་སྤྲེལ་སྙ་ཆེན་ལི་ཤུ་རྗེ། ཞང་ཞུང་ཕུག་པ་རྟག་གཟིགས་ནས། བོན་སྡེ་ཁྲི་ཕྲག་གཅིག་ཞུས་ཏེ། རྫུ་འཕྲུལ་རྩལ་གྱིས་བོད་དུ་ཕེབས།༼༢༥༡༣༽(སྔོན552)དེ་ལ་རོ་མཁའ་ཀླུ་ཡིས་༨༠༦ཕྲིས། ཤིང་ཁྱི་ཐོ་རི་གཉའ་བཙན་བལྟམས།༼༡༧༠༧ ༽(སྤྱི་ལོ།254)དེ་ལ་མདའ་གཟུགས་༣༡༥རྩེ་མོས་ཕྲིས། ས་གླང་སྲོང་བཙན་སྒམ་པོ་བལྟམས།༼༡༣༩༢༽(སྤྱི569)འབྱུང་མདས་༥༥ཕྲིས་པའི་ཤིང་སྤྲེལ་ལ། མུ་སྟེགས་བྱེད་པའི་རྩིས་འགོ་ཟུག མེ་མཁའ་རྒྱ་མཚོ་ཐོག་མར་འདྲེན།༼༡༣༣༧ ༽(སྤྱི624)དེ་ལ་ཆུ་གཏེར་༩༤ཕྲིས་པ་ཡི། ས་རྟ་ཁྲི་སྲོང་ལྡེ་བཙན་བྱུང་།༼༡༢༤༣༽(སྤྱི718)མཁའ་མིག་༢༠ཕྲིས་བའི་ས་སྟག་ལོར། སློབ་དཔོན་པདྨ་བོད་དུ་ཕེབས། བསམ་ཡས་ལྷ་ཁང་རྨིང་བཏིངས་ལོ།༼༡༢༢༣༽(སྤྱི738)དེ་ལ་དྲག་༡༡ཕྲིས་ས་གླང་ལ། བདུད་སྲིན་ལོག་པའི་སྨོན་ལམ་དང་། དགེ་སློང་ཚུལ་འཛིན་དུག་ལྔ་འཆང་། མ་རུང་དུན་ཙེའི་རྐྱེན་བྱས་དང་། བོད་ཁམས་བསོད་ནམས་དམན་པ་ཡི། རྒྱལ་པོའི་སྙིང་དུ་གདོན་ཞུགས་ནས། བསྟན་པའི་ཉི་མ་བསྣུབས་བྱས་ཚེ། རིག་འཛིན་མཁའ་འགྲོའི་ཚོགས་བཅས་ཀྱིས། མ་འོངས་འགྲོ་བའི་དོན་སླད་དུ། 

			གསང་གཏེར་ལྔ་དང་གཏེར་ཕྲན་གྲངས། སྟོང་དང་བདུན་བརྒྱ་གཞུག་མཛད་ནས། བསྐལ་སྟོང་ངོ་བོ་ལི་ཤུ་སོགས། གྲུབ་རྩལ་ཐོགས་མེད་རིག་འཛིན་རྣམས། མངོན་སྣང་མཁའ་སྤྱོད་གཤེགས་ནས་ལོ།༼༡༢༡༢༽(སྤྱི749)འབྱུང་མདས་༥༥བསིལ་བའི་ཤིང་སྤྲེལ་ལོར། པད་འབྱུང་སྲིན་ཡུལ་ཁ་གནོན་གཤེགས།  ༼༡༡༥༧ ༽(སྤྱི804)དེ་ལ་མཚོ་ནོར་༨༤ཕྲིས་པ་ཡིས། ས་སྤྲེལ་མུ་ཟི་གསལ་བཟང་ཉིད། བསམ་གཏན་ཏིང་འཛིན་ལས་བཞེངས་ནས། གཙུག་གཤེན་རྒྱལ་བའི་རྣམ་རོལ་པ། སོག་སྟོན་ཁྲི་འབར་ཚུལ་ཁྲིམས་ལ། དྲང་སྲོང་གཅིག་རྫོགས་སྡོམ་པ་དང་། འདུལ་བ་རྒྱུད་དྲུག་གསུངས་ནས་སླར། ཕུང་པོ་མ་བོར་བདེ་ཆེན་གཤེགས། འདུལ་བསྟན་ཕྱི་དར་དབུ་ཟུག་ལོ།༼༡༠༧༣༽(སྤྱི888)དེ་ལ་འདོད་༡༣ཕྲིས་ལྕགས་བྱ་སྟེ། བོད་རྒྱལ་དར་མ་སོ་དགུའི་ཐོག འཕྲལ་རྐྱེན་བོན་བསྣུབས་ལ་ཡོག་དང་། སྔོན་གྱི་སྨོན་ལམ་དབང་བསྒྱུར་ནས། དམ་ཆོས་བསྣུབས་པ་ཕྱིན་གྱི་ལོ།༼༡༠༦༠༽(སྤྱི901)ཁྱིམ་༡༢སྦྱང་དཔལ་གདོང་ཆུ་བྱ་ལོར། ཨ་ཙ་མི་མཆོག་རྣམ་གསུམ་གྱིས། ཟབ་མོ་གཏེར་གྱི་དབུ་བརྙེས་ལོ།༼༡༠༤༨༽(སྤྱི913)དེ་ལ་བུག་མེས་༣༩ཕྲིས་པ་ཡི། ཆུ་བྱིར་བསྟན་པའི་སྒྲོན་མེ་རུ། མདོ་སྨད་བླ་ཆེན་མུ་ཐུར་བལྟམས།༼༡༠༠༩༽(སྤྱི952)ཆུ་བོས་༤སྦྱངས་པའི་མེ་འབྲུག་ལོར། རྗེ་བཙུན་ཁྲོ་ཚང་འབྲུག་ལྷ་འཁྲུངས།༼༡༠༠༥༽(སྤྱི956)འབྱུང་བས་༥དམན་པའི་ལྕགས་བྱ་ལོར། ཨ་ཙ་མི་གཉིས་བསམ་ཡས་ཀྱི། ཅ་ཏི་དམར་པོའི་གཏེར་ཐོན་ལོ།༼༡༠༠༠༽(སྤྱི961)དེ་ལ་གཟུགས་༡ཕྲིས་ཆུ་ཁྱི་ལོར། ཡོན་སྒོམ་ཤར་པ་གཏེར་སྟོན་གྱིས། ཀ་བ་ཁྲ་མོའི་བོན་གཏེར་རྙེད།༼༩༩༩༽(སྤྱི962)མདས་༥ཕྲིས་མེ་ཡོས་ཙི་ལུ་པས། ཤམ་བྷ་ལ་ནས་རྒྱ་གར་དུ། དུས་འཁོར་རྒྱུད་སྡེ་བསྒྱུར་བའི་ལོ།༼༩༩༤༽(སྤྱི967)དབང་ཕྱུག་༡༡སྦྱང་པའི་ས་སྟག་ལོར། དམ་ཆོས་ཕྱི་དར་འབྲོམ་སྟོན་བཞེད།༼༩༨༣༽(སྤྱི978)དེ་ལ་མིག་༢ཕྲིས་ལྕགས་འབྲུག་ལོར། ཟར་གྱི་སྟག་སྣའི་གཏེར་ཞལ་ཕྱེས།༼༩༨༡༽(སྤྱི980)དེ་ལ་ཡིད་༡༤ཕྲིས་ཤིང་རྟ་ལོར། བྲུ་ཆེན་ནམ་མཁའ་གཡུང་དྲུང་བལྟམས། ༼༩༦༧ ༽(སྤྱི994)མིག་༢ཕྲིས་དབང་ལྡན་མེ་སྤྲེལ་ལོར། སྤྲུལ་སྐུ་གཤེན་ཆེན་ཀླུ་དགའ་འཁྲུངས། ༼༩༦༥༽(སྤྱི996)དེ་ལ་དུས་༦སྦྱང་ཆུ་སྟག་ལོར། དབང་ལྡན་ཞུ་ཡས་ལེགས་པོ་བལྟམས།༼༩༥༩༽(སྤྱི1002)རིས་༧ཕྲིས་ས་བྱར་དབུས་གཙང་གི། བན་དྷེ་མི་བཅུས་བླ་ཆེན་ལ། སྡོམ་པ་བླངས་པས་ཕྱི་དར་དུ། འཁྲུལ་མེད་ས་སྐྱ་ཁུ་དབོན་བཞེད། ༼༩༥༢༽(སྤྱི1009)མདས་༥སྦྱངས་ཤིང་ཕོ་སྟག་གི་ལོ། སྤ་སྟོན་དཔལ་མཆོག་བཟང་པོ་བལྟམས།༼༩༤༧ ༽(སྤྱི1014)དེ་ལ་མེས་༣ཕྲིས་མེ་སྦྲུལ་ལ། སྟོང་རྒྱུང་མངོན་བྱོན་གཤེན་ཆེན་གྱིས། འབྲིག་མཚམས་མཐའ་དཀར་ཟབ་གཏེར་བཞེས། བསྟན་པ་ཕྱི་དར་ཐོག་མའི་ལོ།༼༩༤༤༽(སྤྱི1017)དེ་ལ་ཐུབ་༧ཕྲིས་ཤིང་བྱི་ལོར། གཏེར་སྟོན་ཁུ་ཚ་ཟླ་འོད་དང་། རྨེའུ་སྟོན་ལྷ་རི་གཉེན་པོ་འཁྲུངས།༼༩༣༧ ༽(སྤྱི1024)རྩེ་མོས་༣སྦྱངས་པའི་མེ་ཡོས་ལ། མེ་མཁའ་རྒྱ་མཚོའི་འདས་ལོ་རྫོགས། དུས་འཁོར་རྒྱུད་འགྲེལ་བོད་དུ་བསྒྱུར། རབ་བྱུང་དང་པོ་ཞེས་གྲགས་ལོ།༼༩༣༤༽(སྤྱི1027)དེ་ལ་ཀླུས་༨ཕྲིས་ཀུན་དྷ་ཞེས། ཤིང་ཕག་གཤེན་ཆེན་ཀླུ་དགའ་གཤེགས།༼༩༢༦༽(སྤྱི1035)གཟུགས་༡དམན་མེ་བྱིར་བྲུ་ཆེན་གྱིས། མངོན་པ་མཛོད་ལ་ཏི་ཀ་བཏབ། ཤིང་རྟའི་སྲོལ་ཆེན་བཙུགས་པའི་ལོ།༼༩༢༥༽(སྤྱི1036)མིག་༢ཕྲིས་འབྲུ་མང་ས་སྟག་ལོར། གཏེར་སྟོན་ཁུ་ཚ་ཟླ་འོད་ཀྱིས། སྤ་གྲོ་ཕུག་གཅལ་ཟབ་གཏེར་བཞེས། ལོ་དེར་སྟོན་པ་ཚད་མེད་འོད། གསང་སེམས་ངེས་དོན་བོན་སྤེལ་ཕྱིར། རྣམ་རོལ་དམ་པ་དགོངས་མཛོད་འཁྲུངས།༼༩༢༣༽(སྤྱི1038)དེ་ལ་ལག་༢ཕྲིས་རབ་ཀུན་ཞེས། ལྕགས་འབྲུག་བྲུ་ཤ་རྗེ་བཙུན་དང་། བཀའ་རྒྱུད་མི་ལ་བལྟམས་པའི་ལོ།༼༩༢༡༽(སྤྱི1040)ཁྱིམ་༡༢ཕྲིས་ཆུ་འབྲུག་རྨེའུ་སྟོན་མཆོག མཁས་དབང་ཚུལ་ཁྲིམས་དཔལ་ཆེན་འཁྲུངས།༼༩༠༩༽(སྤྱི1052)མིག་༢ཕྲིས་ཤིང་རྟར་བྲུ་ཆེན་གཤེགས།༼༩༠༧༽(སྤྱི1054)དེ་ལ་མཚོས་༤སྦྱངས་ས་ཁྱི་ལོར། མེ་སྟོན་ཤེས་རབ་འོད་ཟེར་འཁྲུངས།༼༩༠༣༽(སྤྱི1058)སྲིན་༩པོས་དམན་པའི་མེ་ལུག་ལོར། གཏེར་སྟོན་གཉན་མཐིང་ཤེས་རྡོར་གྱིས། གཙང་འཕྲང་ནུ་མའི་བོན་གཏེར་བཞེས།༼༨༩༤༽(སྤྱི1067)དེ་ལ་འབྱུང་༥ཕྲིས་ཆུ་བྱི་ལོར། བྲུ་ཆེན་གཡུང་དྲུང་བླ་མ་ཡིས། གཡས་རུ་དབེན་སའི་དགོན་སྡེ་བཏབ།༼༨༨༩༽(སྤྱི1072)གཟུགས་༡ཕྲིས་ཆུ་གླང་གསང་ཕུ་དང་། ས་སྐྱའི་ཆོས་སྡེ་བཏབ་པའི་ལོ།༼༨༨༨༽(སྤྱི1073)རྒྱ་མཚོས་༤ཕྲིས་པའི་མེ་སྦྲུལ་ལོར། རྗེ་འབྲུག་ཆེན་པོ་འོག་མིན་གཤེགས།༼༨༨༤༽(སྤྱི1077)ཕྱོགས་༡༠ཕྲིས་རབ་གཉིས་མེ་ཡོས་ཤར།༼༨༧༤༽(སྤྱི1087)དེ་ལ་ཟླས་༡སྦྱང་ས་འབྲུག་ལོར། གཞོད་སྟོན་དངོས་གྲུབ་གྲགས་འབར་གྱིས། ཁོམ་མཐིང་རྣམ་སྣང་སྐུ་རྒྱབ་ནས། བླ་མེད་རྫོགས་ཆེན་བོན་གཏེར་བཞེས། སྤྲུལ་སྐུ་ལུང་བོན་ལྷ་གཉན་འཁྲུངས།༼༨༧༣༽(སྤྱི1088)དེ་ལ་མེས༣་ཕྲིས་ལྕགས་ལུག་ལོར། ལྷ་རི་གཉན་པོ་དག་ཞིང་གཤེགས།༼༨༧༠༽(སྤྱི1091)ཟླས་༡སྦྱང་ཆུ་སྤྲེལ་ས་ཆེན་བལྟམས། ལོ་དེར་རྨ་སྟོན་སྲོལ་འཛིན་འཁྲུངས། ༼༨༦༩༽(སྤྱི1092)དེ་ལ་མཚོས་༤སྦྱང་མེ་བྱི་ལོར། རྨེའུ་སྟོན་དམ་པ་རི་ཁྲོད་གཤེགས།༼༨༦༥༽(སྤྱི1096)ཐུབ་པས་༧དམན་པའི་ཆུ་ལུག་ལོར། གྲུབ་ཐོབ་བོན་ཞིག་ཁྱུང་ནག་བལྟམས།༼༨༥༨༽(སྤྱི1103)དེ་ལ་དབང་༥ཕྲིས་རབ་རྒྱལ་ཞེས། ས་བྱིར་གྱེར་མི་ཉི་འོད་དང་། སྤྲུལ་སྐུ་རྨ་སྟོན་སྲོལ་འཛིན་གྱིས། དྭང་ར་ཁྱུང་རྫོང་གཏེར་བཞེས་ལོ།༼༨༥༣༽(སྤྱི1108)ཚེས་༡༥སྦྱང་ཆུ་ཡོས་སྨན་གོང་པ། འགྲོ་མགོན་མར་སྟོན་རྒྱལ་ལེགས་དང་། ཞུ་ཆེན་ཡེ་ཤེས་རིན་ཆེན་འཁྲུངས།༼༨༣༨༽(སྤྱི1123)དེ་ལ་གཏེར་༩ཕྲིས་ཆུ་བྱི་ལོར། ཡར་འབྲོག་མེ་སྟོན་དག་ཞིང་གཤེགས།༼༨༢༩༽(སྤྱི1132)མིག་༢དམན་འདབ་རྒྱས་ཤིང་སྟག་ལོར། མཚན་ལྡན་གཡོར་པོ་མེ་དཔལ་འཁྲུངས།༼༨༢༧༽(སྤྱི1134)དེ་ལ་གཟུགས་༡ཕྲིས་ཤིང་ཡོས་ལོ། སུམ་སྟོན་ལྷ་འབུམ་འཁྲུངས་པའི་ལོ།༼༨༢༦༽(སྤྱི1135)དེ་ལ་གཟུགས་༡ཕྲིས་མེ་འབྲུག་ལོར། གྲུབ་ཐོབ་གུ་རུ་རྣོན་རྩེ་བལྟམས།༼༨༢༥༽(སྤྱི1136)ཟླ་བས་༡སྦྱངས་པའི་མེ་སྦྲུལ་ལོར། གཏེར་སྟོན་ངར་ཤག་འབུམ་རྗེ་ཡིས། གཉན་གྱི་སེ་རིས་གཏེར་ཞལ་ཕྱེས།༼༨༢༤༽(སྤྱི1137)ཐུབ་པས་༧དམན་པའི་ཤིང་བྱི་ལོར། གཉོས་སྟོན་ཚུལ་ཁྲིམས་རྒྱལ་མཚན་དང་། ཀརྨ་པག་ཤི་བལྟམས་པའི་ལོ།༼༨༡༧༽(སྤྱི1144)མེས་༣ཕྲིས་རབ་བྱུང་གསུམ་པའོ།༼༨༡༤༽(སྤྱི1147)དེ་ལ་མིག་༢ཕྲིས་ས་སྦྲུལ་ལོར། གྲུབ་ཐོབ་དམ་པ་རང་གྲོལ་འཁྲུངས།༼༨༡༢༽(སྤྱི1149)བུག་ཟླས་༡༩སྦྱངས་པའི་ས་བྱི་ལོར། མེ་སྟོན་གྲགས་དཔལ་དབྱིངས་སུ་གཤེགས།༼༧༩༣༽(སྤྱི1168)དབང་པོས་༥དམན་པའི་ཆུ་སྦྲུལ་ལོར། ཀུན་མཁྱེན་ཡེ་ཤེས་བློ་གྲོས་ཀྱིས། དར་སྡིངས་གསེར་སྒོའི་གཙུག་ལག་ཁང་། ས་བཏུལ་རྨིང་བཏིང་མཛད་པའི་ལོ།༼༧༨༨༽(སྤྱི1173)ལག་༢པས་སྦྱངས་པའི་ཤིང་ལུག་ལོར། རིག་འཛིན་རྒོད་ཀྱི་ལྡེམ་འཕྲུ་ཞེས། དབྱིལ་སྟོན་དཔོན་གསས་ཁྱུང་རྒོད་འཁྲུངས།༼༧༨༦༽(སྤྱི1175)མེ་མིག་༢༣ཕྲིས་པའི་ས་རྟ་ལོར། གཏེར་ཁ་བཅུ་གསུམ་ཐོག་མ་སྟེ། ཞལ་བཟང་བྲག་ནས་བོན་གཏེར་བཞེས། ལོ་དེར་འགྲོ་མགོན་བློ་གྲོས་བལྟམས།༼༧༦༣༽(སྤྱི1198)བུག་༩ཕྲིས་རབ་བྱུང་བཞི་པ་ཤར།༼༧༥༤༽(སྤྱི1207)དེ་ལ་སོས་༣༢ཕྲིས་རྡོས་ཅན་ཞེས། ས་ཕག་བྲུ་སྟོན་འདུལ་བ་བལྟམས།༼༧༢༢༽(སྤྱི1239)ཡོན་ཏན་༣སྦྱངས་པའི་ཆུ་སྟག་ལོར། མཁས་བཙུན་རྒྱལ་བ་གཡུང་དྲུང་བལྟམས།༼༧༡༩༽(སྤྱི1242)དེ་ལ་ཀླུས་༨ཕྲིས་ལྕགས་ཁྱི་ལོར། བོན་ཞིག་གཡུང་དྲུང་གླིང་པ་ཡིས། སྤ་གྲོ་སྟག་ཚང་ཟབ་གཏེར་བཞེས།༼༧༡༡༽(སྤྱི1250)རྩེ་མོས་༣ཕྲིས་པའི་ཆུ་གླང་ལ། ས་སྐྱས་བོད་ཁམས་ཁ་ལོ་བསྒྱུར།༼༧༠༨༽(སྤྱི1253)དེ་ལ་མཁའ་ཟླས་༡༠ཕྲིས་པ་ཡི། ཆུ་ཕག་འགྲོ་མགོན་བློ་གྲོས་གཤེགས།༼༦༩༨༽(སྤྱི1263)མཚོས་༤དམན་རབ་བྱུང་ལྔ་པའོ།༼༦༩༤༽(སྤྱི1267)དེ་ལ་ཟླས་༡ཕྲིས་ས་འབྲུག་ལ། བྲུ་སྟོན་མཐའ་བྲལ་བསོད་རྒྱལ་བལྟམས།༼༦༩༣༽(སྤྱི1268)གཟུགས་༡ཕྲིས་ལྕགས་ཡོས་བོན་ཞིག་གིས། བཀྲ་ཤིས་ཕྱུག་མོའི་གསང་གཏེར་དྲངས།༼༦༩༢༽(སྤྱི1269)ལྟོ་འགྲོས་༨དམན་པའི་མེ་གླང་ལ། མཚུངས་མེད་བསོད་ནམས་བློ་གྲོས་བལྟམས།༼ ༦༨༤༽(སྤྱི1277)དེ་ལ་མྱོང་བྱེད་༡༣ཕྲིས་པ་ཡི། ལྕགས་སྟག་བྲུ་རྗེ་རྒྱལ་བ་གཤེགས། རྟོགས་ལྡན་རི་པ་འབྲུག་གསས་བལྟམས།༼༦༧༡༽(སྤྱི1290)དེ་ལ་དྲག་༡༡སྦྱངས་ལྕགས་གླང་ལ། ཁོད་སྤོ་བློ་གྲོས་ཐོགས་མེད་ཀྱིས། 

			སྦ་ཞབས་བྲག་ནས་གཏེར་བཞེས་ལོ།༼༦༦༠༽(སྤྱི1301)དེ་ལ་དུས་མིག་༢༦ཕྲིས་པ་དེ། རབ་བྱུང་དྲུག་པའི་ཐོག་མའོ།༼༦༣༤༽(སྤྱི1327)དེ་ལ་གཟུགས་༡དམན་ས་འབྲུག་ལོར། རང་གྲོལ་བླ་མ་རྒྱལ་མཚན་བལྟམས།༼ ༦༣༣༽(སྤྱི1328)མིག་༢གིས་སྦྱངས་པའི་ལྕགས་རྟ་ལོར། འཛམ་གླིང་གནས་ཆེན་བརྒྱ་ཉེར་ལྔའི། མཆོག་གྱུར་བོན་རི་ཆེན་པོ་ཡི། གནས་སྒོ་ཕྱེས་པ་ཕྱིན་གྱི་ལོ།༼༦༣༡༽(སྤྱི1330)དེ་ལ་དབང་ཕྱུག་༡༡ཕྲིས་པ་ཡི། ལྕགས་སྦྲུལ་མཚུངས་མེད་བསོད་བློ་གཤེགས། ༼༦༢༠༽(སྤྱི1341)རྒྱ་མཚོས་༤ཕྲིས་པའི་ཤིང་བྱ་ལོར། རོང་སྟོན་ཤེས་བྱ་ཀུན་རིག་བལྟམས།༼ ༦༡༦༽(སྤྱི1345)དེ་ལ་དྲག་༡༡ཕྲིས་དབང་ལྡན་ཞེས། མེ་སྤྲེལ་ཆུ་ཆེན་སྟེགས་ཅོག་ཏུ། ཀླུ་རྒྱལ་རིན་ཆེན་སྨན་གཉིས་སྲས། ཤེས་རབ་ལྷ་མཆོག་སྨྲ་བའི་སེང་། མི་ཡི་ཟོལ་བསྟན་འདུལ་འཛིན་མཆོག མཉམ་མེད་ཤེས་རབ་རྒྱལ་མཚན་བལྟམས།༼༦༠༥༽(སྤྱི1356)དེ་ལ་གཟུགས་༡ཕྲིས་མེ་བྱ་ལོར། ཙོང་ཁར་བློ་བཟང་གྲགས་པ་བལྟམས།༼༦༠༤༽(སྤྱི1357)རྩེ་མོས་༣སྦྱངས་པའི་ལྕགས་བྱི་ལོར། མཆོག་སྤྲུལ་བློ་ལྡན་སྙིང་པོ་དང་། དམུ་དབང་ཉི་མ་རྒྱལ་མཚན་དང་། རྒྱལ་ཚབ་རིན་ཆེན་རྒྱལ་མཚན་བལྟམས།༼༦༠༡༽(སྤྱི1360)དེ་ལ་དུས་མིག་༢༦ཕྲིས་པ་ཡི། མེ་སྟག་ཁྲོ་གཉན་རྒྱལ་མཚན་ལ། མཁའ་སྤྱོད་རིག་འཛིན་མཇལ་སྣང་དང་། སྙན་རྒྱུད་ཐོག་མ་བྱུང་བའི་ལོ།༼༥༧༥༽(སྤྱི1386)ཟླས་༡ཕྲིས་རབ་བྱུང་བདུན་པའོ།༼༥༧༤༽(སྤྱི1387)རྩེ་མོས་༣སྦྱངས་པའི་ལྕགས་རྟ་ལོར། གླང་ཞིག་རྒྱལ་བ་བློ་གྲོས་བལྟམས།༼༥༧༡༽(སྤྱི1390)དེ་ལ་ཚེས་༡༥སྦྱངས་ས་སྐྱོངས་ཞེས། ཤིང་བྱར་མཉམ་མེད་བླ་མ་ཡིས། བཀྲ་ཤིས་སྨན་རིའི་དགོན་སྡེ་བཏབ།༼༥༥༦༽(སྤྱི1405)མཚོས་༤ཕྲིས་ས་གླང་གཙོང་ཁ་པས། རི་བོ་དགའ་ལྡན་དགོན་པ་བཏབ།༼༥༥༢༽(སྤྱི1409)དེ་ལ་དུས་༦ཕྲིས་ཤིང་ལུག་ལོར། རྒྱལ་བ་གཉིས་པ་མཉམ་མེད་པས། གསང་འདུས་ཐུགས་སྤྲུལ་མཁས་པའི་མཆོག ཐུགས་སྲས་རིན་ཆེན་རྒྱལ་མཚན་དེ། གདན་སར་བཀོད་ནས་ཞལ་གདམས་གནང་། ལོ་དེར་དབྱར་ཐའི་ཚེས་ལྔ་ལ། འདིར་སྣང་སྐུ་ཡི་བཀོད་པ་བསྡུས། རྒྱལ་བསྟན་འབྱུང་གནས་རྟག་གཟིགས་སུ། རྒྱལ་བའི་རྒྱལ་ཚབ་གཤེགས་ནས་ལོ།༼༥༤༦༽(སྤྱི1415)ཟླས་༡ཕྲིས་མེ་སྤྲེལ་འབྲས་སྤུངས་བཏབ།༼༥༤༥༽(སྤྱི1416)མེས་༣ཕྲིས་ས་ཕག་སེ་ར་བཏབ།༼༥༤༢༽(སྤྱི1419)ཕྱོགས་༡༠ཕྲིས་ས་བྱར་ངོ་དགོན་བཏབ།༼༥༣༢༽(སྤྱི1429)དེ་ལ་རི་ཟླས་༡༧ཕྲིས་པ་ཡིས། མེ་སྟག་སྙ་ཆེན་ལི་ཤུ་ཡི། རྣམ་སྤྲུལ་ནམ་མཁའ་ཡེ་ཤེས་ཉིད། རྒྱལ་བ་གཉིས་པའི་གསེར་ཁྲིར་ཕེབས།༼༥༡༥༽(སྤྱི1446)གཟུགས་༡དམན་རབ་བྱུང་བརྒྱད་པའི་འགོར། ཕུག་པས་པད་དཀར་ཞལ་ལུང་བརྩམས། པཎ་ཆེན་དགེ་འདུན་གྲུབ་པ་ཡིས། བཀྲ་ཤིས་ལྷུན་པོའི་ཆོས་སྡེ་བཏབ།༼༥༡༤༽(སྤྱི1447)དེ་ལ་མིག་༢སྦྱངས་ས་སྦྲུལ་ལོར། སངས་རྒྱས་འཕེལ་གྱིས་སྐྱེད་ཚལ་བཏབ།༼༥༡༢༽(སྤྱི1449)འབྱུང་ཟླས་༡༥ཕྲིས་པའི་ཤིང་སྤྲེལ་ལོར། མཉམ་མེད་གདན་ས་གསུམ་པ་སྟེ། ཚེ་དབང་ཐུགས་སྤྲུལ་ཀུན་བཟང་མཚན། ཀུན་མཁྱེན་བླ་མའི་གསེར་ཁྲིར་ཕེབས།༼༤༩༧༽(སྤྱི1464)གཟུགས་མིག་༢༡ཕྲིས་པའི་སྒྲ་འཛིན་ཞེས། ཤིང་སྦྲུལ་སྟོང་རྒྱུང་ཐུགས་སྤྲུལ་ཏེ། བསྟན་འཛིན་རིན་ཆེན་རྒྱལ་མཚན་ཉིད། གོང་མའི་གདན་སར་ཕེབས་པའི་ལོར།༼༤༧༦༽(སྤྱི1485)དེ་ལ་གཟུགས་༡ཕྲིས་མེ་རྟ་ལ། སྤ་སྟོན་ལྷུན་གྲུབ་དཔལ་བཟང་གིས། ཟང་ཟང་བྲག་ནས་མ་རྒྱུད་ཀྱི། ཟབ་གཏེར་ཆ་གཅིག་སྤྱན་དྲངས་ལོ།༼༤༧༥༽(སྤྱི1486)དེ་ལ་ཡིད་༡༤ཕྲིས་ལྕགས་སྤྲེལ་ལོར། སྐུ་མདུན་སྨོན་ལམ་བཀྲ་ཤིས་བལྟམས།༼༤༦༡༽(སྤྱི1500)དེ་ལ་ཐུབ་པས་༧ཕྲིས་པ་ཡི། རབ་བྱུང་དགུ་པའི་ཐོག་མའོ།༼༤༥༤༽(སྤྱི1507)རྒྱ་མཚོས་༤ཕྲིས་པའི་ལྕགས་ལུག་ལོར། ཚེ་དབང་དངོས་བྱོན་ཚུལ་ཁྲིམས་མཚན། མཉམ་མེད་བླ་མའི་ཁྲིར་ཕེབས་ལོ།༼༤༥༠༽(སྤྱི1511)གཟུགས་མིག་༢༡ཕྲིས་པའི་ཆུ་འབྲུག་ལོར། སྟག་ལའི་ཐུགས་སྤྲུལ་གྲུབ་པའི་དབང་། བསོད་ནམས་ཡེ་ཤེས་ཁྲིར་ཕེབས་ལོ།༼༤༢༩༽(སྤྱི1532)ཟླ་ཡོན་༣༡སྦྱངས་པའི་ཆུ་ཕག་ལོར། བྱ་དུར་ཉི་མ་འོད་ཟེར་འཁྲུངས།༼༣༩༨༽(སྤྱི1563)ཆུས་༤ཕྲིས་རབ་བྱུང་བཅུ་པའོ།༼༣༩༤༽ (སྤྱི1567)དེ་ལ་ཀླུས་༨དམན་ཤིང་ཕག་ལོར། གཡུ་ལོའི་རྣམ་སྤྲུལ་མཁས་དབང་མཆོག བསོད་ནམས་གཡུང་དྲུང་གསེར་ཁྲིར་ཕེབས།༼༣༨༦༽(སྤྱི1575)ཁྱིམ་༡༢ཕྲིས་མེ་མོ་ཕག་གི་ལོར། བན་ཙ་རྒྱལ་བ་འོད་ཟེར་བལྟམས།༼༣༧༤༽(སྤྱི1587)རྩེ་མོས་༣ཕྲིས་པའི་ལྕགས་རྟ་ལོར། སྨོན་ལམ་བཀྲ་ཤིས་གཤེགས་པའི་ལོ།༼༣༧༡༽(སྤྱི1590)དེ་ལ་ཕྱོགས་༡༠ཕྲིས་ལྕགས་བྱི་ལོར། དགེ་བཤེས་གཡུང་དྲུང་ཡེ་ཤེས་འཁྲུངས།༼༣༦༡༽(སྤྱི1600)མིག་༢ཕྲིས་དགེ་བྱེད་ཆུ་སྟག་ལོར། ཏྲེ་སྟོན་ཕུན་ཚོགས་གྲགས་པ་འཁྲུངས།༼༣༥༩༽(སྤྱི1602)གདེངས་ཀས་༨དམན་པའི་ལྕགས་ཁྱི་ལོར། ཁྲོ་མཆོག་འབྲུག་གསས་ཡང་སྤྲུལ་ཏེ། ཤེ་ཙུ་དྲུང་མུ་ཁྲིར་ཕེབས་ལོ།༼༣༥༡༽(སྤྱི1610)དེ་ལ་རིས་༧ཕྲིས་མེ་སྦྲུལ་ལོར། རྒྱལ་དབང་ལྔ་པ་ཆེན་པོ་བལྟམས།༼༣༤༤༽(སྤྱི1617)ཕྱོགས་༡༠ཕྲིས་རབ་བྱུང་དྲག་པོ་ཤར།༼༣༣༤༽(སྤྱི1627)དེ་ལ་ཕྱོགས་༡༠སྦྱངས་མེ་གླང་ལོར། བྱ་དུར་ཉི་མ་འོད་ཟེར་གཤེགས།༼༣༢༤༽(སྤྱི1637)རྒྱ་མཚོས་༤ཕྲིས་པའི་ལྕགས་སྦྲུལ་ལོར། གོ་ཌི་དཔུང་གིས་བོད་ཁམས་རྣམས། ༼༣༢༠༽(སྤྱི1641)དབང་བསྡུས་གཟུགས་༡ཕྲིས་ཆུ་རྟ་ལོར། གོང་ས་ལྔ་པ་ཆེན་པོ་ཕུལ།༼༣༡༩༽(སྤྱི1642)དེ་ལ་མདས་༥ཕྲིས་མེ་ཕག་ལོར། 

			ཁོད་སྤུངས་དངོས་བྱོན་ཤེར་འོད་མཚན། རྒྱལ་བ་གཉིས་པའི་གསེར་ཁྲིར་ཕེབས།༼༣༡༤༽(སྤྱི1647)དེ་ལ་དྲག་༡༡སྦྱངས་ས་ཁྱི་ལོར། དགེ་བཤེས་གཡུང་དྲུང་བསྟན་འཛིན་བལྟམས།༼༣༠༣༽(སྤྱི1658)ཆུས་༤ཕྲིས་ཆུ་སྟག་གདན་ས་དེར། རིག་འཛིན་སྟོང་རྒྱུང་རྗེས་ཆགས་གར། ཕྱྭ་བླ་གཡུང་དྲུང་རྒྱལ་མཚན་ཕེབས།༼༢༩༩༽(སྤྱི1662)དེ་ལ་མེས་༣ཕྲིས་ཤིང་སྦྲུལ་ལོར། རྟོགས་ལྡན་ནམ་མཁའ་ལྷུན་གྲུབ་བལྟམས།༼༢༩༦༽(སྤྱི1665)དེ་ལ་མིག་༢ཕྲིས་མེ་ལུག་ལོར། མཁས་གྲུབ་གཡུང་དྲུང་ཚུལ་ཁྲིམས་འཁྲུངས།༼༢༩༤༽(སྤྱི1667)དེ་ལ་ཕྱོགས་༡༠ཕྲིས་ཐུབ་པ་ཞེས། མེ་སྦྲུལ་ཁྲི་ལྡེ་འོད་པོ་ཡི། རྣམ་རོལ་ཤེར་འོད་གདན་སར་ཕེབས།༼༢༨༤༽(སྤྱི1677)གཏེར་༩ཕྲིས་རབ་འབར་མེ་སྟག་ལོར། ཙོ་མིན་གྱེར་ཆེན་འཕྲུལ་བསྒྱུར་གར། པྲཛྙ་ཁི་ཁར་གསེར་ཁྲིར་ཕེབས།༼༢༧༥༽(སྤྱི1686)གཟུགས་༡དམན་རབ་ཉིའི་མེ་ཡོས་ཏེ། བེའུ་དཀར་རྩིས་འགོ་བཟུང་བའི་མཚམས།༼༢༧༤༽(སྤྱི1687)དེ་ལ་མཚོས་༤ཕྲིས་ལྕགས་ལུག་ལོར། མི་ལུས་བསམ་ལེགས་རྣམ་སྤྲུལ་རྗེ། སྐམ་ཞིག་ཉི་མ་ལྷུན་གྲུབ་འཁྲུངས།༼༢༧༠༽(སྤྱི1691)དུས་༦ཕྲིས་མེ་གླང་རྨ་ལོ་ཡི། ཐུགས་སྤྲུལ་གཙུག་ཕུད་འོད་ཟེར་ཉིད། ཀུན་མཁྱེན་བླ་མའི་གདན་སར་འཁོད།༼༢༦༤༽(སྤྱི1697)དེ་ལ་མེས་༣ཕྲིས་ལྕགས་འབྲུག་ལོར། མཁས་དབང་ཀུན་གྲོལ་གྲགས་པ་བལྟམས།༼༢༦༡༽(སྤྱི1700)དེ་ལ་མེས་༣ཕྲིས་ཆུ་ལུགས་ལོར། ལྷུན་གྲུབ་དབང་ལྡན་འཁྲུངས་ནས་ལོ།༼༢༥༨༽(སྤྱི1703)ལག་པས་༢ཕྲིས་པའི་ཤིང་བྱ་ལ། གཏེར་སྟོན་སངས་རྒྱས་གླིང་པ་འཁྲུངས།༼༢༥༦༽(སྤྱི1705)དེ་ལ་གཟུགས་༡སྦྱངས་མེ་ཁྱི་ལོར། སྨྲ་སེང་ཉི་འོད་གཟུངས་ལྡན་འཕྲུལ། མཁས་གྲུབ་གཡུང་དྲུང་ཚུལ་ཁྲིམས་མཚན། མཉམ་མེད་བླ་མའི་ཁྲིར་ཕེབས་ལོར།༼༢༥༥༽(སྤྱི1706)མི་བདག་༡༦ཕྲིས་པའི་ཆུ་སྟག་ལོར། ཞང་ཞུང་ཏིང་གསས་སྤྲུལ་པ་སྟེ། རིན་ཆེན་འོད་ཟེར་གསེར་ཁྲིར་ཕེབས། གོང་མ་གཡུང་ཅིང་ཁྲིར་འཁོད་ལོ།༼༢༣༩༽ (སྤྱི1722)དེ་ལ་འདོད་༡༣ཕྲིས་ཤིང་ཡོས་ལ། འདོད་དགུའི་སྤྲུལ་པ་རིན་ཆེན་ལྷུན། རྒྱལ་བ་གཉིས་པའི་གསེར་ཁྲིར་ཕེབས།༼༢༢༦༽(སྤྱི1735)ཁྱིམ་༡༢ཕྲིས་རབ་འདོད་ཐོག་མའོ།༼༢༡༤༽(སྤྱི1747)དེ་ལ་གཟུགས་༡སྦྱངས་ས་འབྲུག་ལོར། ལྷུན་གྲུབ་དབང་ལྡན་སོག་དགོན་བཏབ།༼༢༡༣༽(སྤྱི1748)གཏེར་༩འཕྲོག་མེ་གླང་དམུ་རིགས་གདུང་། མི་འགྱུར་གཙུག་ཕུད་དབང་རྒྱལ་བལྟམས།༼༢༠༤༽(སྤྱི1757)མེ་༣ཡིས་ཕྲིས་པའི་ལྕགས་འབྲུག་ལོར། སྟང་ཆེན་དམུ་ཙའི་ཐུགས་སྤྲུལ་མཆོག ཤེས་རབ་བསྟན་འཛིན་གསེར་ཁྲིར་ཕེབས།༼༢༠༡༽(སྤྱི1760)ཕྱོགས་༡༠ཕྲིས་ལྕགས་སྟག་རྐྱང་ནམ་འཁྲུངས།༼༡༩༡༽(སྤྱི1770)དེ་ལ་དུས་༦ཕྲིས་མེ་སྤྲེལ་ལོར། ཚེ་དབང་རིག་འཛིན་གསུང་སྤྲུལ་རྗེ། མཁས་དབང་ཤེས་རབ་དབང་རྒྱལ་དེ། གོང་མའི་གདན་སར་མངའ་གསོལ་ལོ།༼༡༨༥༽(སྤྱི1776)རིས་༧དོར་ཆུ་ཡོས་གཤེན་མཁས་བཞད། ༼༡༧༨༽(སྤྱི1783)དེ་ལ་གཟུགས་ཀྱིས་༡སྦྱངས་པ་ཡིས། ཤིང་འབྲུག་སྟོང་རྒྱུང་ལྔ་པ་སྟེ། མཁན་ཆེན་བསོད་ནམས་བློ་གྲོས་བལྟམས།༼༡༧༧༽(སྤྱི1784)འབྱུང་བས་༥དམན་པའི་ས་བྱ་ལོར། དྲང་སྲོང་རྒྱལ་བའི་ཐུགས་སྤྲུལ་ཏེ། མཚུངས་མེད་གཡུང་དྲུང་དབང་རྒྱལ་གྱིས། མཉམ་མེད་བླ་མའི་གསེར་ཁྲིར་ཕེབས།༼༡༧༢༽(སྤྱི1789)རི་ཡིས་༧ཕྲིས་པའི་མེ་འབྲུག་ལོར། ཀུན་མཁྱེན་ཟླ་བ་རྒྱལ་མཚན་བལྟམས།༼༡༦༥༽(སྤྱི1796)མདས་༥སྦྱངས་ལྕགས་བྱར་རྣལ་འབྱོར་མཆོག གྲུབ་དབང་བསྟན་འཛིན་རིན་ཆེན་འཁྲུངས།༼༡༦༠༽(སྤྱི1801)རྒྱ་མཚོས་༤ཕྲིས་པའི་ཤིང་གླང་ལོར། འ་ཞ་གསང་བ་མདོ་བསྡུད་ཀྱི། ཐུགས་སྤྲུལ་ཕུན་ཚོགས་རྣམ་རྒྱལ་ཏེ། གོང་མའི་གདན་སར་ཕེབས་པའི་ལོ།༼༡༥༦༽(སྤྱི1805)མིག་༢ཕྲིས་རབ་ཡིད་ཤར་བའོ།༼༡༥༤༽(སྤྱི1807)གཟུགས་༡སྦྱངས་ས་འབྲུག་ཁྱུང་བཙུན་མས། གཡུ་ལུང་དགོན་པ་ཆགས་བཏབ་ལོ།༼༡༥༣༽(སྤྱི1808)དེ་ལ་མིག་༢གིས་ཕྲིས་པ་ཡིས། ལྕགས་རྟར་མཉམ་མེད་གདན་ས་སྟེ། སེང་ཧས་བཏེག་པའི་གསེར་ཁྲིའི་སྟེང་། བསོད་ནམས་བློ་གྲོས་དབང་གི་རྒྱལ། ཕེབས་ཏེ་འགྲོ་ལ་བོན་བསྟན་ལོ།༼༡༥༡༽(སྤྱི1810)མེ་ཡིས་༣ཕྲིས་པའི་ཆུ་བྱ་ལོར། མཁན་ཆེན་ཉི་མ་བསྟན་འཛིན་འཁྲུངས།༼༡༤༨༽(སྤྱི1813)བསེ་༡རུས་ཞུས་པའི་ཤིང་ཁྱི་ལོར། ཞུ་གཡས་རྒྱལ་མཚན་ཉི་མ་དང་། བླ་ཁྲི་རྒྱལ་བ་གཡུང་དྲུང་བལྟམས།༼༡༤༧༽(སྤྱི1814)ཟླ་༡བས་དམན་པའི་ཤིང་ཕག་ལོར། མཁས་དབང་བསོད་ནམས་བློ་གྲོས་ཀྱིས། རྩིས་གཞུང་རྟ་བདུན་དབང་པོ་ཡི། རྩིས་འགོ་འདས་ལོ་བཟུང་བའི་མཚམས།༼༡༤༦༽(སྤྱི1815)ཟླ་༡བས་འཕྲོག་པའི་མེ་བྱི་ལོར། སྙ་ཆེན་ལི་ཤུའི་སྤྲུལ་པ་རྗེ། མེ་སྟོན་ཉི་མ་རྒྱལ་མཚན་འཁྲུངས།༼༡༤༥༽(སྤྱི1816)མཚོ་༤ཡིས་སྦྱངས་པའི་ལྕགས་འབྲུག་ལོར། འཇམ་དབྱངས་མཁྱེན་བརྩེ་དབང་པོའམ། མི་ཤིག་གཡུང་དྲུང་འབྱུང་གནས་བལྟམས།༼༡༤༡༽(སྤྱི1820)ཁྱིམ་༡༢གྱིས་ཕྲིས་པའི་ཆུ་འབྲུག་ལོར། གྲུབ་བརྙེས་ཀུན་གྱི་གཙོ་བོ་རྗེ། རིག་འཛིན་དབལ་འབར་སྟག་སླག་འཁྲུངས།༼༡༢༩༽(སྤྱི1832)གཟུགས་༡ཞུས་ཆུ་སྦྲུལ་བདེ་གླིང་བལྟམས།༼༡༢༨༽(སྤྱི1833)དེ་ལ་བསེ་༡རུས་ཕྲིས་པ་ཡིས། རྒྱལ་བ་ཞེས་པ་ཤིང་རྟ་ལོར། མཁན་ཆེན་བསོད་བློའི་ལུང་གིས་བསྐུལ། གྱེར་མི་ཉི་འོད་སྣང་བརྙན་གར། འགྲན་བྲལ་ཟླ་བ་རྒྱལ་མཚན་གྱིས། བསྟན་དང་འགྲོ་ལ་ཐུགས་བསྐྱེད་ནས། གཤེན་བསྟན་སྨན་རིའི་སྲོལ་འཛིན་དུ། གཡུང་དྲུང་གླིང་གི་དགོན་བཏབ་ལོ།༼༡༢༧༽(སྤྱི1834)དེ་ལ་ཟླས་༡སྦྱངས་ཤིང་ལུག་ལོར། རྟག་འཛིན་ཅན་རྣམས་དགེར་བསྐུལ་ཕྱིར། དྲིན་ཆེན་རྩ་བའི་བླ་མ་མཆོག མཁའ་སྤྱོད་བདེ་ཆེན་གཤེགས་ནས་ལོ།༼༡༢༦༽(སྤྱི1835)དེ་ལ་ཟླས་༡སྦྱངས་མེ་སྤྲེལ་དེ། སྔོན་ཚེ་མཉམ་མེད་བླ་མ་ཉིད། རབ་བརྟན་ཐ་གྲུར་སྐུ་བལྟམས་པའི། རྟེན་འབྲེལ་དེ་མཚུངས་ལོ་གང་དེར། མདོ་སྨད་སྡེ་དགེའི་མངའ་རིས་སུ། སྒྲུབ་རྒྱུད་ཞིག་དགུའི་ནང་ཚན་གྱི། ཀརྨ་ཀམ་ཚང་ཞེས་བྱ་བར། དལ་རྟེན་རྙེད་པའི་ཉི་མིང་བདག ལྷ་དང་སྲུང་མའི་ལུང་ཟིན་ཏེ། བླ་མའི་གདན་ས་འཛིན་ཁུལ་ལོ།༼༡༢༥༽(སྤྱི1836)དེ་ལ་གཟུགས་༡ཕྲིས་གསེར་འཕྱང་ཞེས། མེ་བྱར་དྲན་པའི་ཐུགས་སྤྲུལ་ཏེ། ལྷ་བླ་བསྟན་པ་ཕུན་ཚོགས་ཀྱིས། མཆོག་སྤྲུལ་བསྟན་འཛིན་དབང་དྲག་དེའི། ཁྲིར་ཕེབས་རྟེན་འབྲེལ་དགའ་སྟོན་དུ། གཡུང་དྲུང་བདེ་ཆེན་གླིང་བཏབ་ལོ། ཨ་མདོ་ཀུན་བཟང་རྒྱལ་མཚན་བཞད།༼༡༢༤༽(སྤྱི1837)ཟླ་བས་༡ཕྲིས་པའི་ས་བྱི་ལོར། འགྲོ་མགོན་ཤེས་རབ་གཡུང་དྲུང་བལྟམས།༼༡༢༣༽(སྤྱི1838)རྩེ་༣མོས་སྦྱངས་པའི་ལྕགས་གླང་ལོར། མཁན་ཆེན་སྐལ་བཟང་ཉི་མ་འཁྲུངས།༼༡༢༠༽(སྤྱི1841)དེ་ལ་ཟླ་བས་༡དམན་པ་ཡིས། གཡེན་ཁམས་སེལ་བའི་མདོ་སྡེ་ལས། བརྡ་མིང་འོད་འབར་ཞེས་པའམ། སྟོད་འགྲེལ་དགེ་བྱེད་ཆུ་སྟག་སྟེ། ཙི་ནའི་ཕོ་བྲང་པེ་ཅིང་དུ། གོང་མ་ཏོའུ་ཀང་ཁྲིར་བཞུགས་ནས། དགུང་ལོ་ཉེར་གཉིས་བཞེས་པའི་དུས། སྔོན་མེད་ལེགས་བཤད་བསྟན་པའི་རྩིས། ངོ་མཚན་ནོར་བུའི་ཕྲེང་བ་འདི། བཀའ་ལུང་ཟླ་བའི་མ་མ་ལས། ཐོས་བརྩོན་གདོས་པས་བདག་བློའི་གཟིངས། བསྐུལ་ཏེ་ངེས་པར་བརྩམས་པ་དང་། ས་གསུམ་འགྲན་བྲལ་རིག་འཛིན་རྗེ། གྲུབ་དབང་སྨོན་ལམ་རྒྱལ་མཚན་བལྟམས།༼༡༡༩༽(སྤྱི1842)ཆུ་༤ཡིས་དོར་བའི་མེ་རྟ་ལོར། པཎ་གྲུབ་མི་ཕམ་རྒྱ་མཚོ་འཁྲུངས།༼༡༡༥༽(སྤྱི1846)གཟུགས་༡ཀྱི་དམན་པའི་མེ་ལུག་ལོར། གྲུབ་ཆེན་སྤ་སྟོན་ནམ་བཟང་གིས། སྤ་དགོན་གཡུང་དྲུང་རབ་བརྟན་བཏབ།༼༡༡༤༽(སྤྱི1847)དུས་༦ཀྱི་ཕྲིས་པའི་ཆུ་གླང་ལོར། འགྲོ་མགྲོན་ཉི་མ་གྲགས་པ་དང་། དྲང་སྲོང་རྒྱལ་བ་ཚུལ་ཁྲིམས་བལྟམས།༼༡༠༨༽(སྤྱི1853)གཟུགས་༡ཀྱིས་སྦྱངས་པའི་ཤིང་སྟག་ལོར། སྤ་སྟོན་ཉི་མ་འབུམ་གསལ་འཁྲུངས།༼༡༠༧༽(སྤྱི1854)མདས་༥སྦྱངས་ས་ལུག་སྡེ་དགེའི་ཁུལ། བླ་ཁྲི་རྒྱལ་བ་གཡུང་དྲུང་གིས། ལྷ་སྡེ་བསམ་གཏན་སྨིན་གླིང་བཏབ། ཤར་རྫ་བཀྲ་ཤིས་རྒྱལ་མཚན་བལྟམས།༼༡༠༢༽(སྤྱི1859)མིག་༢གི་དམན་པའི་ལྕགས་བྱ་ལོར། མཚམས་ཆེན་གཡུང་དྲུང་ཡེ་ཤེས་འཁྲུངས།༼༡༠༠༽(1861)ཟུང་༢གི་ཕྲིས་པའི་ཆུ་ཕག་ལོར། ཀླུ་སྤྲུལ་བསྟན་པའི་རྒྱལ་མཚན་བལྟམས།༼༩༨༽(སྤྱི1863)བསེ་༡རུས་ཞུས་པའི་ཤིང་བྱི་ལོར། ཨ་སྐྱིད་བསོད་ནམས་གཡུང་དྲུང་གིས། ཕུར་དགོན་གཡུང་དྲུང་འོད་གླིང་བཏབ། ཉག་གཏེར་གསང་སྔགས་གླིང་པ་འཁྲུངས།༼༩༧༽(སྤྱི1864)བགྲོད་༢པས་སྦྱངས་པའི་མེ་སྟག་ལོར། རྣལ་འབྱོར་བཟོད་པ་རྒྱལ་མཚན་བལྟམས།༼༩༥༽(སྤྱི1866)ཟླས་༡སྦྱངས་རབ་ཚེས་༼༩༤༽(སྤྱི1867)གཟུགས་༡ཕྲི་བའི། ས་འབྲུག་དྲང་སྲོང་གཡུང་ཚུལ་བཞད། ཁྱུང་ནག་རྒྱལ་བ་བསྟན་འཛིན་གྱིས། ལུང་དཀར་གཤེན་བསྟན་རིན་གླིང་བཏབ། མཁའ་འགྲོ་བདེ་ཆེན་དབང་མོ་བལྟམས།༼༩༣༽(སྤྱི1868)གདེངས་༨ཀས་ཕྲིས་པའི་མེ་བྱི་ལོར། 

			མཁན་ཆེན་ཕུན་ཚོགས་བློ་གྲོས་བལྟམས།༼༨༥༽(186)གཟུགས་༡ཕྲིས་མེ་གླང་སྒོ་ཡི་རིགས། སྐམ་ཞིག་ཉི་མ་རྒྱལ་མཚན་བལྟམས།༼༨༤༽(སྤྱི1877)མདས་༥ཀྱིས་དམན་པའི་ཆུ་རྟར་ལོར། མཁན་ཆེན་ཤེས་རབ་བློ་ལྡན་འཁྲུངས།༼༧༩༽(སྤྱི1882)ཕྱོགས་༡༠ཀྱིས་ཕྲིས་པའི་ཆུ་འབྲུག་ལོར། མཁས་མཆོག་གཡུང་དྲུང་འབྲུག་གྲགས་བལྟམས།༼༦༩༽(སྤྱི1892)འོད་༡དཀར་ཞུས་པའི་ཆུ་སྦྲུལ་ལོར། ཚེ་དབང་རིག་འཛིན་ཐུགས་སྤྲུལ་མཆོག ཤེལ་སྟོན་གཡུང་དྲུང་རྒྱལ་མཚན་དང་། མཁས་གྲུབ་ཚུལ་ཁྲིམས་རྒྱལ་མཚན་འཁྲུངས།༼༦༨༽(སྤྱི1893)མཚོ་༤ཡིས་སྦྱངས་པའི་མེ་བྱ་ལོར། འཇིགས་མེད་ནམ་མཁའི་རྡོ་རྗེ་བཞད། ༼༦༤༽(སྤྱི1897ཟླ་༡བས་སྦྱངས་པའི་ས་ཁྱི་ལོར། འགྲུ་སྒོམ་ཚུལ་ཁྲིམས་རྒྱལ་མཚན་བལྟམས།༼ ༦༣༽(སྤྱི1898)རྩེ་༣མོས་ཕྲིས་པའི་ལྕགས་གླང་ལོར། གཤེན་སྤྲུལ་ཐུགས་རྗེ་ཉི་མ་དང་། ཧཱུྃ་ཆེན་འགྲོ་འདུལ་གླིང་པ་འཁྲུངས།༼༦༠༽(སྤྱི1901)མེས་༣དོར་ཤིང་འབྲུག་དམུ་ཡི་གདུང་། གསང་གྲུབ་འཛམ་གླིང་འབྲུག་གྲགས་བལྟམས།༼༥༧ ༽(སྤྱི1904)བཟང་༦པོས་འཕྲོག་པའི་ལྕགས་ཁྱི་ལོར། སྨོན་རྒྱལ་ནམ་མཁའ་གྲགས་པ་དང་། སྐུ་མདུན་ཉི་མ་དབང་རྒྱལ་དང་། ཕྱུག་མཁན་གཡུང་དྲུང་རྒྱལ་མཚན་འཁྲུངས།༼༥༡༽(སྤྱི1910)ཟུང་༢ཕྲིས་པའི་ཆུ་བྱི་ལོར། མཁན་ཆེན་བསྟན་པའི་རྒྱལ་མཚན་དང་། ཡོངས་འཛིན་སངས་རྒྱས་བསྟན་འཛིན་བལྟམས།༼༤༩༽(སྤྱི1912)བགྲོད་༢པས་ཕྲིས་པའི་ཤིང་སྟག་ལོར། རྣལ་འབྱོར་བརྩོན་འགྲུས་རྒྱལ་མཚན་འཁྲུངས།༼༤༧༽(སྤྱི1914)ཟླ་༡བས་ཕྲིས་པའི་ཤིང་ཡོས་ལོར། རྒྱལ་ཚབ་བློ་གྲོས་རྒྱ་མཚོ་བལྟམས།༼༤༦༽(སྤྱི1915)གཏེར་༩གྱིས་ཕྲིས་པའི་ཤིང་བྱི་ལོར། དཔྱད་གསུམ་དག་རྩིས་རྩིས་འགོ་བཟུང་།༼༣༧༽(སྤྱི1924)མིག་༢གིས་ཕྲིས་པའི་མེ་སྟག་ལོར། སྨྲ་དབང་བསྟན་འཛིན་རྣམ་དག་དང་། ཁྱུང་བླ་ཚུལ་ཁྲིམས་ཉི་མ་བལྟམས།༼༣༥༽(སྤྱི1926)གཏེར་༩གྱིས་འཕྲོག་པའི་ཤིང་ཕག་ལོར། རྒྱལ་དབང་བསྟན་འཛིན་རྒྱ་མཚོ་དང་། མཁན་ཆེན་ཤེས་རབ་བློ་གྲོས་བལྟམས།༼༢༦༽(སྤྱི1935)འོད་དཀར་༡ཞུས་པའི་མེ་བྱི་ལོར། འཇིགས་མེད་ནམ་མཁའི་རྡོ་རྗེ་ཡིས། མདོ་སྔགས་གྲགས་རྒྱལ་གླིང་བཏབ་ལོ།༼༢༥༽(སྤྱི1936)འདི་ནས་བཟུང་སྟེ་ཇི་སྲིད་བར། རབ་རྒྱལ་ལྕགས་གླང་འདས་ལོའི་གྲངས། བཟུང་ནས་ཕྲི་བསྣན་རིག་པས་བཅོས། གལ་ཏེ་རིམ་རྩིས་མ་ཁོམ་ཚེ། རབ་བྱུང་ནས་ནི་རབ་བྱུང་བར། མཆོངས་ཏེ་མཁའ་རོས་༦༠ཕྲི་བ་ཡིས། རྣམ་དག་ཚེགས་མེད་རྟོགས་པར་འགྱུར། མ་འོངས་ལྕགས་གླང་ལོ་མན་ལ། སྟོན་མཆོག་བརྒྱ་བའི་མགོན་པོ་ཡི། གསུང་གི་བསྟན་པ་ཉིས་སྟོང་དང་། ཉག་མ་ཉེར་གཉིས་དེ་ནས་ཀྱང་། ཐུགས་ཀྱི་བསྟན་པ་ཁྲི་གཅིག་སྟེ། ཁྱོན་བསྡོམས་ཆིག་ཁྲི་ཉིས་སྟོང་དང་། ཉག་མ་ཉེར་གསུམ་འདས་པ་ཡི། ཆུ་མོ་ཕག་ལ་མཐར་ཕྱིན་འགྱུར། ༈ ཆོས་བསྟན་སྒྲུབ་པའི་དུས་ཀྱི་སྨད། བརྒྱ་དང་ལྔ་བཅུ་ང་དགུ་དང་། ལུང་གི་ལྔ་བརྒྱ་ཕྲག་གསུམ་དང་། རྟག་ཙམ་འཛིན་པ་ལྔ་བརྒྱ་བཅས། བསྡོམས་པའི་ཉིས་སྟོང་ཆིག་བརྒྱ་དང་། ལྔ་བཅུ་ང་དགུ་ནས་རྫོགས་ཞེས། དབྱིག་གཉེན་ཞབས་ཀྱིས་གནོད་འཇོམ་ལས། གསུངས་བཞིན་ལེགས་པར་བརྩིས་པའོ། ༈ བསྟན་པའི་སྲོག་ཤིང་འཁྲུལ་མེད་གཡུང་དྲུང་བོན། བསྟན་པ་ཇི་ཙམ་སོང་དང་གནས་ཚད་ཀྱི། བསྟན་རྩིས་ངོ་མཚར་ནོར་བུའི་ཕྲེང་བ་འདི། བསྟན་ལ་དད་པའི་ལྷག་བསམ་དག་པས་བཀོད། ༈ རྒྱལ་གསུང་ཟབ་མོ་འཛིན་མའི་ཁྱོན་ཡངས་པོར། བདག་འདྲ་སྲིན་འབུའི་འཁྱོག་འགྲོས་གཞོལ་མིན་པས། འོལ་ཚོད་འགལ་འཁྲུལ་ནོར་བ་ཅི་མཆིས་རྣམས། མཁྱེན་ལྡན་མཁས་དབང་ཚོགས་ཀྱིས་བཟོད་གསོལ་བཞེས། ༈ འདི་བགྱིས་ལྷག་བསམ་དག་པའི་བདེན་སྟོབས་དང་། བསླུ་མེད་སྐྱབས་མཆོག་རྣམས་ཀྱི་བྱིན་རླབས་ཀྱིས། གཡུང་དྲུང་བོན་བསྟན་ཉི་མ་འོད་པོ་ཆེ། སྲིད་གསུམ་འགྲོ་ལ་ཁྱབ་པར་གསལ་གྱུར་ཅིག ༈ ཞེས་སངས་རྒྱས་གཡུང་དྲུང་བོན་གྱི་བསྟན་རྩིས་ངོ་མཚར་ནོར་བུའི་ཕྲེང་བ་ཞེས་བྱ་བ་འདི་ཡང་། ཚུལ་འདིར་མོས་པའི་གྲྭ་སློབ་མང་པོས་ཡང་ཡང་བསྐུལ་བ་ལ་བརྟེན་ནས། མཁན་མིང་ཉི་མ་བསྟན་འཛིན་དབང་གི་རྒྱལ་པོར་འབོད་པ་བདག་གིས་རང་ལོ་སུམ་ཅུ་ལོན་པའི་ཆུ་སྟག་ལོར་ཚད་གསུམ་ཟུང་དུ་འབྲེལ་བའི་སྒོ་ནས། སྨན་རིའི་བླ་བྲང་དུ་བརྩམས་པ་དགེ་དེས་མཉམ་མེད་བླ་མའི་བསྟན་པ་དར་ཞིང་རྒྱས་པའི་རྒྱུར་གྱུར་ཅིག ། སླར་ཡང་རབ་ཡིད་ཆུ་སྟག་ནས་རབ་རྒྱལ་ལྕགས་གླང་བར་དུ་འདས་ལོ་གསར་སྤོ་དང་ཕྱི་བྱུང་གི་བླ་མ་ཁ་ཤས་གསལ་བཀོད་དང་བཅས་བྱེད་པོ་བསྟན་འཛིན་རྣམ་དག་པས་འཕགས་ཡུལ་ཀ་ལིང་སྦུག་ཏུ་སྤྱི་ལོ་༼༡༩༦༡༽ཟླ་བ་༼༤༽ཚེས་ལ་བཙུད་པའོ།    རབ་རྒྱལ་༼༡༦༽ལྕགས་གླང་ལོར། སྤྱི་ལོ།༼༡༩༦༡༽

			༄༅།།  །།བསྟན་རྩིས་ཀྱི་རྣམ་བཤད་མཐོང་བའི་དགའ་སྟོན་ནམ་དྭོགས་བསལ་པན་ཙ་ལི་ཀའི་ཆུན་པོ་ཞེས་བྱ་བ་བཞུགས།།

			༄༅།།  །།རྒྱལ་ཀུན་མཁྱེན་བརྩེའི་ཡེ་ཤེས་གཅིག་བསྡུས་པའི། སྙིགས་དུས་བསྟན་འགྲོའི་མགོན་གྱུར་མཉམ་མེད་བླ། སེམས་དཔའ་རིག་འཛིན་མཁའ་འགྲོའི་ཚོགས་བཅས་ལ། སྒོ་གསུམ་གུས་པ་ཆེན་པོས་ཕྱག་བགྱིས་སོ། ྋབསྟན་པའི་སྙིང་པོ་འཁྲུལ་བྲལ་གཡུང་དྲུང་བོན། བསྟན་པ་ཇི་ལྟར་དར་དང་གནས་ཚུལ་དང་། བསྟན་འཛིན་སྐྱེས་བུ་རིམ་པར་བྱོན་ཚུལ་གྱི། བསྟན་རྩིས་རྣམ་བཤད་མཐོང་བའི་དགའ་སྟོན་སྤེལ། ༑ ཞེས་མཆོད་པར་བརྗོད་པས་མདུན་བསུས་ཏེ། བསྟན་རྩིས་ཀྱི་རིམ་པ་སྡོན་དུ་བཤད་པ་དེ་དག་གི་རྣམ་པར་བཤད་པ་སྤྱི་དོན་མཐོང་བའི་དགའ་སྟོན་ཞེས་པའམ། དྭོགས་པ་བསལ་བ་པན་ཙ་ལི་ཀའི་ཆུན་པོ་ཞེས་བྱ་བ་འཆད་པར་བྱེད་པ་ལ། ༑ ཐོག་མར་བསྟན་པའི་གཙོ་བོ་ཇི་ལྟར་བྱོན་པའི་ཚུལ་དང་། དེས་བསྟན་པའི་བོན་རྣམས་ཇི་ལྟར་གསུངས་པའི་ཚུལ་དང་། གསུངས་པ་དེ་རྟག་གཟིགས་ཞང་བོད་དུ་ཇི་ལྟར་སྤེལ་བའི་ཚུལ་དང་། སྤེལ་བར་བྱེད་པའི་བསྟན་འཛིན་རྣམས་སྔ་ཕྱི་ཇི་ལྟར་བྱོན་པའི་ཚུལ་དང་། དེ་ལྟར་སྤེལ་བའི་བསྟན་པ་རིན་ཆེན་ཇི་ཙམ་གནས་པའི་ཡུན་ཚད་བཤད་པ་དང་ལྔ་པོ་ཟུང་དུ་འབྲེལ་བའི་སྒོ་ནས་འཆད་པར་བྱེད་པ་ཡིན་ནོ། ༑ དེ་ལྟར་དགོས་པའི་རྒྱུ་མཚན་ཡང་། རྫོགས་པ་ཆེན་པོ་ཡེ་ཁྲི་མཐའ་སེལ་ལས། སྤྱི་ཁོག་ལོ་རྒྱུས་དོན་གྱིས་འཆད། ལས་ཅན་ཡིད་ཆེས་བསྐྱེད་ཕྱིར་རོ། ཞེས་དང་། ལོ་རྒྱུས་ཁུངས་ནས་མ་བཤད་ན། ཡིད་མི་ཆེས་པའི་རྒྱུ་རུ་འགྱུར། ཞེས་གསུངས་པའི་ཕྱིར། དེ་ཡང་ཐོག་མར་མེད་པ་སྟོང་པའི་རང་བཞིན་ལ། ཡོད་པ་སྲིད་པ་གསུམ་དུ་ཆགས་ཏེ། དེ་ཡང་ཕྱི་སྣོད་འཇིག་རྟེན་མས་ནས་ཡས་ལ་ཆགས། ནང་བཅུད་སེམས་ཅན་ཡས་ནས་མས་སུ་གྲོལ་ཏེ། བར་བསྐལ་ཉི་ཤུ་ལ་ཆགས་ཏེ། འབྱུང་རྫོགས་ཀྱི་བསྐལ་པ་ཞེས་བྱའོ། བར་བསྐལ་ཉི་ཤུ་ལ་གནས་ཏེ། མཉམ་ལྡན་གྱི་བསྐལ་པ་ཞེས་བྱའོ། ཉི་ཤུ་ལ་འཇིག་སྟེ། འཕོ་འགྱུར་གྱི་བསྐལ་པ་ཞེས་བྱའོ། ཉི་ཤུ་ལ་སྟོངས་ཏེ། དྲག་རྩུབ་ཀྱི་བསྐལ་པ་ཞེས་བྱ་བར་གསུངས་སོ། ༑ དེ་ཡང་ཕྱི་སྣོད་ཆགས་ནས་ནང་བཅུད་མ་ཆགས་པའི་བར་གྱི་བསྐལ་པ་དང་། མུན་སྣང་གི་སྲིད་པ་ཆགས་པ་ནས། ཚེ་ལོ་དཔག་མེད་གཅིག་པ་ཞེས་བྱ་བ་ཡན་ཆོད་ནི། གྲངས་སུ་མ་བཟུང་བའི་བསྐལ་པ་ཡིན་ནོ། གྲངས་སུ་བཟུང་བའི་བསྐལ་པ་ལ་ཡང་། མུན་བསྐལ་དང་སྒྲོན་བསྐལ་གཉིས་སོ། དེ་གཉིས་ཀྱང་སངས་རྒྱས་མ་བྱོན་གྱི་བསྐལ་པ་ལ་མུན་པའི་བསྐལ་པ་དང་། སངས་རྒྱས་བྱོན་པ་ལ་སྒྲོན་མེའི་བསྐལ་པ་ཞེས་བྱ་བ་ཡིན་ནོ། དེ་དག་གི་གྲངས་ཅི་ཙམ་འབྱུང་ཞེ་ན། ཞི་ཁྲོའི་རྩ་འགྲེལ་ལས། འདི་ཡི་གོང་དུ་མུན་པའི་བསྐལ་པ་བཞི་བཅུ་བྱུང་། དེ་ནས་ད་ལྟའི་བསྐལ་པ་བཟང་པོ་འདི་ལ་སངས་རྒྱས་སྟོང་དང་རྩ་གཉིས། དེ་འོག་མུན་བསྐལ་དྲུག་ཅུ། དེ་འོག་བསྐལ་པ་སྙན་པ་ཆེན་པོ་སངས་རྒྱས་ཁྲི། དེ་འོག་མུན་བསྐལ་བརྒྱད་ཅུ། དེ་འོག་བསྐལ་པ་ལེགས་པར་བཀྲམས་པ་སངས་རྒྱས་ཁྲི། དེ་འོག་མུན་བསྐལ་སུམ་བརྒྱ། དེ་འོག་བསྐལ་པ་ཡོན་ཏན་བཀོད་པ་ལ་སངས་རྒྱས་བརྒྱད་ཁྲི་འབྱུང་ཞེས་གསུངས་པ་ལྟར་རོ། ྋ སྒྲོན་བསྐལ་འདི་ཡི་མིང་དུ་བསྐལ་པ་བཟང་པོ་ཞེས་བྱ་བའི་རྒྱུ་མཚན་ནི། བླ་མ་སྙ་ཆེན་ལི་ཤུས་རྟག་གཟིགས་ནས་བསྒྱུར་བའི་མདོ་འདུས་ལས། མུ་རྒྱུང་ཆགས་པའི་དང་པོ་ལ། ཏིང་ནམ་མུར་ཟངས་སྟེང་དུ་ནི། གསེར་གྱི་པདྨ་འདབ་མ་སྟོང་། གཡུ་ཡི་གཡུང་དྲུང་བཀྲ་བར་བརྡོལ། དེ་ལ་གནས་གཙང་ལྷ་རྣམས་ཀྱིས། བསྐལ་པ་འདི་ནི་བཟང་པོའོ། འགྲོ་བ་འདྲེན་པའི་དོན་གྱི་ཕྱིར། བདེ་བར་གཤེགས་པ་སྟོང་རྩ་བརྒྱད། འབྱུང་བའི་སྔ་ལྟས་ཆེན་པོའོ། དགེའོ་དགེའོ་རབ་ཏུ་དགེ། ཨེ་མ་ངོ་མཚར་ཆེ་ཞེས་བརྗོད། ཅེས་གསུངས་པ་ལྟར་རོ། དེ་ནས་བསྐལ་པ་བཟང་པོ་ཚེ་ལོ་གྲངས་སུ་བཟང་པའི་བསྐལ་ཆེན་བདུན་འབུམ་ཐུབ་པའི་དུས་སུ། ཡབ་འཁོར་ལོ་སྒྱུར་བའི་རྒྱལ་པོ་དུང་འོད་དང་། ཡུམ་རིན་ཆེན་གསལ་འོད་མ་གཉིས་ལ། སྲས་བཞི་བློན་བཞི་དང་བཅས་པས། སྔར་འདས་པའི་བདེ་བར་གཤེགས་པ་རྣམས་ལ་མཆོད་དེ་གསོལ་བ་བཏབ་པ་ལ་བརྟེན་ནས། མེ་ཏོག་པདྨ་ཧ་སྤུང་ཞེས་བྱ་བ་ཁ་ཕྱེ་བའི་ནང་དུ། ཁྱེའུ་སྟོང་དང་རྩ་གཉིས་རང་བྱུང་དུ་བཞུགས་པ་རྙེད་ནས། སྟོན་པ་རང་འབྱུང་ཀུན་འདྲེན་ཞེས་བྱ་བའི་དྲུང་དུ་བསྣམས་ཏེ། རྒྱུ་མཚན་རྣམས་ཞུས་པས། སྟོན་པས་ཀྱང་སྨོན་ལམ་རྒྱ་ཆེན་པོ་རུ་བཏབ་སྟེ། རྒྱལ་པོ་ཡབ་ཡུམ་ཡང་བསྐལ་བཟང་སངས་རྒྱས་དེ་རྣམས་ཀྱི་ཡབ་ཡུམ་དུ་འགྱུར་བ་དང་། རིགས་སུ་སྐྱེས་པའི་སྲས་བཞི་མཚན་ལྡན་ཁྱེའུ་བཞི་དང་། བློན་བཞི་གསས་ཆེན་རུ་བཞི་རུ་འགྱུར་བ་དང་། རྫུས་སྐྱེས་ཀྱི་ཁྱེའུ་སྟོང་རྩ་གཉིས་ནི། བསྐལ་བཟང་སངས་རྒྱས་རྩ་གཉིས་སུ་འགྱུར་བའི་སྨོན་ལམ་མཛད་ནས། རིན་པོ་ཆེའི་བུམ་པར་མཚན་གྱི་བྱང་བུ་བཅུགས་ཏེ། རིམ་བཞིན་ཕྱུང་བས་དེ་ལྟར་འགྲོ་བ་འདུལ་བའི་ལུང་བསྟན་པ་ཡིན་ནོ། འོ་ན་ཤ་འབལ་ལས། སངས་རྒྱས་སྟོང་རྩ་གཉིས་འབྱོན་པར་གསུངས་པ་ཅི་ཞེ་ན། འཁོར་ལོ་བསྒྱུར་བའི་རྒྱལ་པོ་དུང་འོད་ཀྱིས་མེ་ཏོག་པདྨ་ཧ་སྤུངས་རྙེད་པའི་སྐབས་དེར། རྫུས་སྐྱེས་ཀྱི་ཁྱེའུ་སྟོང་རྩ་གཉིས་ནི། བསྟན་པའི་གཙོ་བོ་དང་། དེའི་སྟེང་དུ་ཡབ་ཡུམ་གཉིས་དང་། རིགས་སྲས་བཞི་ཁ་སྐོང་སྟེ། སྟོང་རྩ་བརྒྱད་ཡིན་པར་ངེས་ཏེ། མདོ་འདུས་ལས། སྲས་སྟོང་རང་བྱུང་དག་ཏུ་འཁྲུངས། དེར་རྒྱལ་པོ་ཡབ་སྲས་སྟོང་རྩ་བརྒྱད། ཅེས་གསུངས་པའི་ཕྱིར་རོ། དེ་དག་ནི་བསྐལ་བཟང་ཡ་ཐོག་རིང་མོ་ཞེས་བྱ་བ་ཡིན་ལ། དེ་ནས་རིམ་གྱིས་བྲི་ནས་ཚེ་ལོ་འབུམ་ཐུབ་པའི་དུས་སུ། སྲིད་པ་སྐོས་ཀྱི་ཡུལ་དུ། ཡབ་ལྷ་ཡི་རྒྱལ་པོ་རབ་གསལ་དང་། ཡུམ་ལྷ་མོ་བྱམས་ཆེན་མ་གཉིས་ཀྱི་སྲས་སུ་བསྐལ་བཟང་སངས་རྒྱས་སྟོང་གི་ཐོག་མ། སྟོན་པ་སྣང་བ་རང་འབྱུང་ཐུགས་རྗེ་ཅན་བྱོན་ནས་འགྲོ་བ་དྲངས་པར་མཛད་དོ། དེའི་དུས་སུ་མི་དགེ་བ་བཅུ་སྤང་མི་དགོས་པ། དགེ་བཅུ་རང་བཞིན་གྱིས་རྫོགས་པས། བསྐལ་པ་རྫོགས་ལྡན་ཞེས་བྱ་བ་ཡིན་ནོ། དེ་འོག་ཚེ་ལོ་བརྒྱད་ཁྲིའི་དུས་སུ། ཡབ་རྒྱལ་པོ་ཕྱ་རྗེ་གུང་ཏང་དང་། ཡུམ་དམུ་བཙུན་འཕྲུལ་མོའི་སྲས་སུ། སྟོན་པ་དགེ་བ་འཁོར་བ་ཀུན་འདྲེན་བྱོན་ནས་འགྲོ་རྣམས་ཐར་པར་བཀོད་དོ། དེ་འོག་དྲུག་ཁྲིའི་དུས་སུ། ཡབ་དམུ་རྒྱལ་ཨ་དར་དང་། ཡུམ་ཕྱ་ཟ་ངང་འབྲང་མ་གཉིས་ཀྱི་སྲས་སུ། སྟོན་པ་ཀུན་ཤེས་ཉོན་མོངས་དུག་སྲེག་བྱ་བ་བྱོན་ནས་འགྲོ་བ་དྲངས་པར་མཛད་དོ། ཚེ་ལོ་བརྒྱད་ཁྲི་དང་དྲུག་ཁྲི་གཉིས་ཀྱི་དུས་སུ། ལུས་ངག་གི་མི་དགེ་བ་ཡོད་ཀྱང་། ཡིད་སྡོམ་གསུམ་པོ་བསྲུང་མི་དགོས་པ་ལྡན་པས། བསྐལ་པ་སུམ་ལྡན་ཞེས་བྱའོ། དེ་འོག་ཚེ་ལོ་བཞི་ཁྲིའི་དུས་སུ། ཡབ་རྒྱལ་པོ་དུང་འོད་འབར་དང་། ཡུམ་གསལ་འོད་མ་གཉིས་ཀྱི་སྲས་སུ། སྟོན་པ་ལེགས་པ་ཚད་མེད་ཐུགས་རྗེ་ཅན་ཞེས་བྱ་བ་བྱོན་ནས་འགྲོ་བ་དྲངས་པར་མཛད་དོ། དེ་འོག་ཉིས་ཁྲིའི་དུས་སུ། ཡབ་རྒྱལ་པོ་ལྷ་འདུལ་དང་། ཡུམ་ཀུན་ཤེས་དྲང་མ་གཉིས་ཀྱི་སྲས་སུ། སྟོན་པ་སྙོམས་པ་ཐམས་ཅད་མཁྱེན་གཟིགས་བྱ་བ་བྱོན་ནས། འགྲོ་དྲུག་འདུལ་བར་མཛད་དོ། 

			.

			བན་བོན་ཤག་འདྲེན་སྐབས་སུ། བམ་དྷེ་རྣམས་ལ་སྤྱི་ཟླུམ་ཞེས་དང་། ཕ་བཙས་མགོ་བོ་ཡུག་མགོར་བྲེགས་ཞེས་སོགས། སྲིད་པ་རྒྱུད་ཀྱི་རྣམ་ཐར་དང་། སྒྲག་བྱང་ལས་གསུངས་པའི་ཕྱིར། འོ་ན་བྱམས་མ་ལས་ཕུན་སུམ་ཚོགས་པའི་བོན་རྒྱལ་བཞིའི་དུས་སུ། འདུལ་བ་རྒྱུད་དྲུག་ལ་མཁས་པ་སོགས་ཡོད་པར་གསུངས་པ་ཅི་ཞེ་ན། དེ་ནི་འདུལ་བ་སྟོད་ལུགས་སུ་མིང་བཏགས་པ་དེ་ཡིན་ཞིང་། དེ་ཉིད་ཁྲི་སྲོང་གི་དུས་སུ་ནུབ་པ་ཡིན་ཏེ། སྒྲག་བྱང་ལས། འཛི་བོན་དབང་གྲུབ་དང་། རྣོ་བོན་ཡེ་མཁྱེན་དང་། སྔགས་བོན་ལྷ་གཉེན་དང་གསུམ་གྱིས་གཤེན་གྱི་འདུལ་བ་དང་། མཛད་ཁྲིམས་ལ་སོགས་ཤོག་དྲིལ་མང་བ་བརྒྱད་ཁྱེར་ནས། རྟག་གཟིགས་སུ་བྲོས་པས་མཛད་ཁྲིམས་དུར་དུ་མ་ཤོར་རོ། ཞེས་གསུངས་པའི་ཕྱིར་དང་། དེ་མིན་ན་བྱམས་མ་ནས་གསུངས་པའི་འདུལ་བ་རྒྱུད་དྲུག་དང་སྨད་ལུགས་ཀྱི་འདུལ་བ་རྒྱུད་དྲུག་འདི་གཉིས་མིང་དོན་གཉིས་ཀ་ལ་འདྲ་མིན་ལེགས་པར་རྟོགས་དང་གསལ་ལོ། སྒ་སྟོན་གྱིས་སླར་ཡང་དེ་གསུམ་ལོ་སོ་ལྔ་ནས་འཁོར་ཏེ་ལ་སྟོད་དུ་འདུལ་བ་སྤེལ་བར་གསུངས་སོ། བླ་ཆེན་དྲན་པ་དགུང་ལོ་ཉེར་བདུན་བཞེས་ཚེ། སྲས་མཆོག་ཚེ་དབང་རིག་འཛིན་དང་། པདྨ་མཐོང་གྲོལ་བལྟམས་པར་ཁོད་སྤུངས་དྲན་པའི་རྣམ་ཐར་དུ་གསལ་ལོ། གཞན་ཡང་རྩིས་གཞུང་ཉིན་སྣང་གི་བུ་ཡིག་སོགས། ཆོས་པ་འགའ་ཞིག་གིས། ཤག་ཐུབ་མྱ་ངན་ལས་འདས་ནས་ལོ་བརྒྱ་ནས། བོད་དུ་མཚོ་ཕྲི་ནས་ཤིང་ས་ལའི་ནགས་ཚལ་ཆགས་པར་བཤད་པ་དང་། དེ་ནས་ཡང་ལོ་དྲུག་བརྒྱ་ནས་གཉའ་ཁྲི་བཙད་པོ་བྱོན་པ་དང་། དེ་ནས་ལོ་ལྔ་བརྒྱ་ནས་ཐོ་རི་གཉན་བཙན་བྱོན་པ་དང་། དེ་ནས་གནམ་རི་སྲོང་བཙན་བར་དུ་ལོ་ཉིས་བརྒྱ་དང་སུམ་ཅུ་སོང་བར་བཤད་པ་རྣམས་ནི་བཞད་བགད་ཀྱི་གནས་ཡིན་ཏེ། སྟོན་པ་བོད་ཡུལ་དུ་བྱོན་པའི་དུས་སུ་བོད་རྣམས་ཀོང་རྗེ་དཀར་པོའི་མངའ་འོག་ཏུ་ཡོད་པ་གསུངས་པ་དང་འགལ་བའི་ཕྱིར། གཞན་ཡང་སྟོང་གསུམ་འཇིག་རྟེན་རེ་རེ་འོག་གཞི་རླུང་གི་དཀྱིལ་འཁོར་གཅིག་གི་སྟེང་དུ་མཉམ་ཆགས་མཉམ་འཇིག་ཡིན་པར་མདོ་མཛོད་ཀུན་གྱི་དགོངས་པ་ཡིན་ལ། 

		

	
		
			.

			ཁྱོད་ཀྱི་ལུགས་ལ་དེའི་དུས་སུ་བོད་དུ་ས་ཡི་དཀྱིལ་འཁོར་ཡེ་ནས་མ་ཆགས་པའི་ཕྱིར། བོད་རྒྱལ་ཐོག་མ་ནས་ཐོ་རི་གཉན་ཤལ་བར་དུ་རྒྱལ་རབས་ཉེར་ལྔ་ལ་ལོ་ལྔ་བརྒྱ་ལས་མ་སོང་བ་མི་འཐད་དེ། མུ་ཁྲི་བཙད་པོ་ནི་ཚེ་ལ་རང་དབང་ཐོབ་པ་ཡིན་ཞིང་། དེ་མིན་གནམ་གྱི་ཁྲི་ལྔ་པོ་ཡང་ལྷ་ལས་མི་རུ་སྤྲུལ་པ་ཡིན་པས་དགུང་ལོ་བརྒྱ་རེ་ནས། སྲས་རྒྱལ་སར་བཀོད་དེ། ལུས་ས་ལ་མ་བཞག་པར་ལྷ་གནས་སུ་གཤེགས་པ་ཤ་སྟག་ཡིན་པའི་ཕྱིར། གཞན་ཡང་ཐོ་རི་ནས་གནམ་རི་སྲོང་བཙན་བར་དུ་རྒྱལ་རབས་བཞི་ལ་ལོ་ཉིས་བརྒྱ་དང་སུམ་ཅུ་སོང་ཞིང་། གོང་གི་རྒྱལ་རབས་ཉེར་ལྔ་ལ་ལོ་ལྔ་བརྒྱ་ལས་མ་སོང་བ་ཧ་ཅང་ཡང་སྐྱོན་ཆེ་བའི་ཕྱིར། ཁྲི་སྲོང་ཡང་བེ་དཀར་དུ་ལྕགས་རྟ་དང་། ཉིན་སྣང་དུ་ཆུ་རྟ་ཡིན་ཟེར་བ་མི་འཐད་དེ། ཁྱོད་རང་ཚོས་ཚད་མར་འཛིན་པའི་བཀའ་ཐང་ཤེལ་བྲག་མ་བྱ་བ་ལ་ཡང་། ལོ་བཅུ་བདུན་ནས་ཆོས་ཀྱི་བསམ་པ་སྐྱེས། བཅུ་དགུ་མེ་གླང་ལ་བོ་དྷི་སྭ་ཏ་བོད་དུ་སླེབས། ས་སྟག་ལོར་སློབ་དཔོན་ཕེབས་བསམ་ཡས་བཏབ་ཅེས་བཤད་པ་དང་འགལ་བའི་ཕྱིར། དེས་ན་བཀའ་ཐང་དང་རྩིས་གཞུང་གཉིས་གང་བདེན་བརྟགས་པར་མཛོད་ཅིག ྋརང་ལུགས་ལ་ས་རྟ་ཡིན་དགོས་ཏེ། དེས་བསམ་ཡས་བཏབ་གྲུབ་ནས། གླང་ལོ་ལ་བོན་བསྟན་བསྣུབས་པས། གཏེར་གྱི་རྒྱལ་ལྔ་བློན་བཞི་ཡང་བློན་གཅིག གསང་གཏེར་ཆ་ལྔ་གཏེར་ཕྲན་སྟོང་དང་བདུན་བརྒྱ་སྦས། ཞེས་སྒྲག་བྱང་ལས་གསུངས་ཤིང་། དེ་དང་མཐུན་པར་སྲིད་པ་རྒྱུད་ཀྱི་རྣམ་ཐར་ལས། ས་མོ་གླང་ལོ་དཔྱིད་ཟླ་ར་བའི་ཚེས་གཅིག་ནས་བཟུང་གཏེར་རྣམས་སྦས། ཞེས་གསུངས་པའི་ཕྱིར། ལོ་དེར་ལི་ཤུ་ལ་སོགས་རིག་འཛིན་གྲུབ་པ་ཐོབ་རྣམས་དངོས་སུ་མཁའ་སྤྱོད་དུ་གཤེགས་པ་ཡིན་ཏེ། རྫོགས་ཆེན་ཡང་རྩེ་ལས། སྙ་ཆེན་གྱིས་དགུང་ལོ་སྟོང་དང་ཉིས་བརྒྱའི་དུས་སུ་རྟག་གཟིགས་ནས་བོན་སྡེ་ཁྲི་ཕྲག་བཅུ་གཅིག་ཞང་བོད་དུ་བསྒྱུར། ཞེས་དང་། ཉིས་སྟོང་ལྔ་བརྒྱ་ལ་རྫོགས་པ་ཆེན་པོ་བསྒྲགས་པ་སྐོར་གསུམ་ལ་སོགས་བོན་སྡེ་རྣམས་གཏེར་དུ་སྦས་ནས་མཁའ་སྤྱོད་དུ་འཕུར་ཏེ་གཤེགས་པར་གསུངས་པ་དང་། གཞན་ཡང་སྒྲག་བྱང་ལས། གྲུབ་པ་ཐོབ་པ་རྣམས་ནི། ཕལ་ཆེ་བ་ནམ་མཁའ་ལ་འཕུར་ཏེ་གཤེགས་སོ། ཞེས་གསུངས་སོ། ཁ་ཅིག་གཤེན་ཆེན་ཀླུ་དགའ་རབ་བྱུང་གཉིས་པའི་ཁོངས་སུ་བྱོན་ཟེར་བ་ནི་མ་ཡིན་ཏེ། གཞན་སྡེ་ཡི་བན་དྷེ་བཅུས་བླ་ཆེན་མུ་ཐུར་ལས་སྡོམ་པ་བླངས་པར་བཤད་པའི་ཡ་གྱལ་གཅིག་ནི། ལོ་སྟོན་རྡོ་རྗེ་དབང་ཕྱུག་ཡིན་ལ། དེ་གཤེན་གྱི་གཏེར་བདུད་ཡིན་པས། དུག་དྲངས་ཏེ་གཤེན་ཆེན་ཀླུ་དགའ་ཡང་བདེ་བར་གཤེགས་སོ། ཁོ་ཡང་ཡེ་ཤེས་དབལ་མོའི་བཀའ་ཆད་ཀྱིས་ཞག་གསུམ་ནས་སྙིང་གཟེར་དུ་ཤི་བར་གསུངས་པ་དང་འགལ་ལོ། གཞན་སྡེའི་བསྟན་རྩིས་ལས། རོང་སྟོན་ཤེས་བྱ་ཀུན་རིག ཙོང་ཁ་པ་ལས་ལོ་བཅུའི་ཆུང་བའི་མེ་ལུག་ཏུ་བཤད་པ་མི་འཐད་དེ། རོང་སྟོན་གྱི་དངོས་སློབ་ནམ་མཁའ་དཔལ་བཟང་གིས་མཛད་པའི་རྣམ་ཐར་བསྡུས་པ་ལས། དགག་དགོས་ཀྱིས་དགུང་སྙིང་གསང་བ་ཡིན་གྱིས། དོན་དུ་བརྒྱད་ཅུ་གྱ་ལྔ་ལ་སྐུ་གཤེགས། ཕྱི་ལོ་ལྕགས་ཁྱི་ལོར། བཀྲ་ཤིས་རྣམ་རྒྱལ་བ་གདན་སར་བཀོད་པ་སོགས་གསུངས་པ་དང་འགལ་བའི་ཕྱིར། འགའ་ཞིག་ནས་ཆུ་བྱ་ལོར་སྨན་རིའི་དགོན་པ་བཏབ་ཅེས་བཤད་འདུག་རུང་མི་འཐད་པར་སྙམས་ཏེ། རྗེ་རིན་པོ་ཆེའི་རྣམ་ཐར་ལས། ཤིང་མོ་བྱ་ལོ་སྟེ། དགུང་ལོ་ལྔ་བཅུའི་སྟེང་དུ་དགོན་པ་བཏབ་པར་གསུངས་པའི་ཕྱིར་རོ། གཞན་ཡང་སངས་རྒྱས་ཀྱི་བསྟན་པ་དར་ནུབ་དང་། བསྟན་འཛིན་སྐྱེས་བུ་རྣམས་བྱོན་ཚུལ། ཟབ་གཏེར་བཞེས་ཚུལ། དགོན་སྡེ་བཏབ་ཚུལ་ལ་སོགས་པ་རྣམས་ནི། གླེང་གཞི་བསྟན་པའི་བྱུང་ཁུངས། གཞན་སྡེའི་ཆོས་འབྱུང་། བྲུ་ཡི་གདུང་རབས། གསང་རྒྱུད་ཀྱི་རྣམ་ཐར། བླ་མ་སོ་སོའི་རྣམ་ཐར། མཆོག་སྤྲུལ་གཡུང་དྲུང་ཕུན་ཚོགས་ཀྱིས་མཛད་པའི་སྨན་རིའི་དཀར་ཆག འདུལ་རྒྱུད་མུ་ཏིག་ཕྲེང་བ་སྐུ་མདུན་ཤེར་འོད་ཅན་སོགས་ལ་གཞིར་བྱས་ཏེ་ལོ་རྟ་དང་། སྔ་ཕྱི་རྣམས་ལུང་རིགས་གཉིས་དང་མི་འགལ་བར་བཀོད་པ་ཡིན་ནོ། བསྟན་པ་སྔ་དར་ཕྱི་དར་སོགས་ཀྱི་བྱུང་ཚུལ་ནི། ཞང་ཞུང་ཕུག་པ་ནུབ་ཕྱོགས་རྟག་གཟིགས་འོལ་མོ་གླིང་ཆེན་ཞེས་བྱ་བའམ། རྒྱ་གར་བ་རྣམས་ཀྱིས་བྱང་ཕྱོགས་ཤམ་བྷ་ལའམ། སྐྱེ་དགུ་ཀུན་གྱིས་དག་པ་སངས་རྒྱས་ཀྱི་ཞིང་ཁམས་ཞེས་རྫུ་འཕྲུལ་དང་མི་ལྡན་པའི་གང་ཟག་གིས་བསྒྲོད་པར་མི་ནུས་པའི་ཞིང་ཁམས་ཆེན་པོ་དེར་ནི། སྟོན་པ་རང་རང་གིས་ཐུགས་བསྐྱེད་སྨོན་ལམ་འགྲོ་དོན་མཐར་ཕྱིན་པའི་སྐབས་མ་གཏོགས། སངས་རྒྱས་ཀྱི་བསྟན་པ་དར་ནུབ་ཡེ་ནས་མི་སྲིད་པ་ཡིན་ཀྱང་། རང་རེ་མཐའ་འཁོབ་བོད་ཀྱི་ཡུལ་དུ་དར་ནུབ་མང་དུ་བྱུང་བས། དེ་ཡང་སངས་རྒྱས་ཀྱི་བསྟན་པ་ལ། འདུལ་བསྟན་དང་། སྔགས་སེམས་ཀྱི་བསྟན་པ་གཉིས། འདུལ་བསྟན་ལ་བཤད་ཚུལ་མི་མཐུན་པ་ཅུང་ཞིག་ཡོད་ཀྱང་། རྣམ་པར་དག་པའི་འདུལ་བརྒྱུད་ཟམ་མ་ཆད་པ། རྗེ་མཉམ་མེད་ཆེན་པོའི་བཤད་ཚུལ་དྲི་མ་མེད་པའི་རྗེས་སུ་འབྲེང་ན། སྔ་དར་དང་། ཕྱི་དར་གཉིས། སྔ་དར་ནི། རྫུ་འཕྲུལ་ཡེ་ཤེས་ཞང་ཞུང་དུ་ཕེབས་པ་ནས་མུ་ཟི་གསལ་བཟང་བསམ་གཏན་ལ་བཞུགས་པའི་བར་དེར་ཡིན་ལ། དེ་ནས་ལོ་སྟོང་དང་བརྒྱད་བརྒྱ་ལ་སྨད་ལུགས་སུ་གྲགས་པ་འདུལ་བའི་བསྟན་པ་འདི་ཉིད་མེད་ལ། དྲང་སྲོང་གཅིག་རྫོགས་སུ་གནང་བ་ནས་བཟུང་སྟེ། འདུལ་བསྟན་ཕྱི་དར་ཞེས་བྱ་བའི་དབུ་བརྙེས་པའོ། སྔགས་བསྟན་ལ་སྔ་དར་དང་། བར་དར་དང་། ཕྱི་དར་དང་གསུམ། སྔ་དར་ནི། རྒྱལ་པོ་མུ་ཁྲི་བཙད་པོའི་སྐུ་དུས་ནས། སྔགས་སེམས་ཀྱི་དབུ་བརྙེས་ནས་གནམ་གྱི་ཁྲི་དྲུག་པའི་བར་དུ་རབ་ཏུ་དར་བ་སྟེ། འདུ་གནས་སུམ་ཅུ་རྩ་བདུན་ལ་སོགས་པ་བཞེངས་ནས། རྒྱལ་ཁྲི་གུམ་གྱི་ཚེ་སྟོད་ཡན་ཆད་ཡིན་ལ། བར་དར་ནི། དེས་བོན་བསྣུབས་ནས་ལོ་བཅུ་བདུན་དུས། རྒྱལ་སྲས་སྤུ་དེ་གུང་རྒྱལ་ལམ་བོན་ཁྲིམས་སྲིད་པའི་ཐོ་ཆེན་བཙུགས་པས། ཐོ་ལེགས་བཙད་པོ་ཞེས་བྱ་བ་དེ་ཉིད་རྒྱལ་སར་ཕེབས་པ་ནས་བཟུང་སྟེ། སྲིན་པོ་འཕགས་ཅན་གྱིས་སྤྲུལ་པའི་རྒྱལ་པོ་དེའི་ཚེ་སྟོད་ཡན་ཆད་ཡིན་ལ། དེའི་ལོ་སུམ་ཅུ་སོ་གཉིས་དུས་བོན་བསྣུབས་པ་ནས། 

		

	
		
			.

			བླ་མ་གཤེན་གྱིས་གཏེར་ཐོན་པའི་བར་དུ་ལོ་ཉིས་བརྒྱ་དང་དྲུག་ཅུ་རེ་བརྒྱད་སོང་ཞིང་། འདིའི་གོང་དུ་བོན་གྱི་གཏེར་སྟོན་བཅོ་ལྔ་ཙམ་བྱོན་ཀྱང་། བསྟན་པ་ཆེར་དར་བ་མ་བྱུང་པ་ལ། དེ་ནས་སྲིད་པ་རྒྱུད་ཀྱི་ཁ་བྱང་ལས། ང་ཡི་མཆོག་གི་སྤྲུལ་པ་ལ། གཤེན་ལ་ཀླུ་དགའི་མཚན་ཅན་འབྱུང་། གསང་སེམས་གཉིས་ལ་ཐུགས་འབྱོང་ནས། མཚོ་རྔ་བྲག་ལ་གཏེར་སྒོ་འབྱེད། བསྟན་པ་ཉི་མའི་ཟེར་བཞིན་སྤེལ། ཞེས་ལུང་དུ་བསྟན་པའི་སྐྱེས་མཆོག་ཆེན་པོ་བསྟན་པའི་སྒྲོན་མེ། སྤྲུལ་སྐུ་གཤེན་ཆེན་ཀླུ་དགའ་དེ་ཉིད་ལ་བུ་སློབ་ཀྱང་བཀའ་བབ་ཀྱི་བུ་ཆེན་བཞི། རྒྱལ་མཚན་ཐོགས་པའི་མི་བཞི། ལྕོགས་རོ་སྲིད་པའི་མི་ལྔ། ཉང་སྟོད་ཀྱི་དཔོན་བཞི། ཁ་འཐོར་བ་ཉེར་གཅིག་ལ་སོགས་མང་དུ་བྱུང་ཡང་། ཐུགས་སྲས་དམ་པ་མཆོག་ཏུ་གྱུར་ཞིང་། བསྟན་པ་ལ་བཀའ་དྲིན་ཆེ་བ་ནི། དབང་ལྡན་ཞུ་གཡས་ལེགས་པོ་དང་། བྲུ་ཆེན་ནམ་མཁའ་གཡུང་དྲུང་། བྲུ་ཤ་ཁྱུང་གི་རྒྱལ་མཚན། སྤ་སྟོན་དཔལ་མཆོག་བཟང་པོ་སྟེ། བྲུ་ཞུ་སྤ་གསུམ་དུ་གྲགས་པ་དེ་རྣམས་ཡིན་ཏེ། སྲིད་པ་རྒྱུད་ཀྱི་ཁ་བྱང་ལས། ང་ཡི་མཆོག་གི་སྤྲུལ་པ་ལས། ཞུ་ཡི་གདུང་རིགས་ལེགས་པོའི་མཚན། བསྟན་པ་མི་ནུབ་རྒྱལ་མཚན་འཛུག ཅེས་དང་། དྲན་པའི་མཆོག་གི་སྤྲུལ་པ་ལ། བྲུ་ཡི་གདུང་འཛིན་ནམ་མཁའ་གཡུང་། བོན་དུ་དབལ་ཕུར་ནག་པོ་སྒྲུབ། ཅེས་དང་། ང་ཡི་མཆོག་གི་སྤྲུལ་པ་ལ། བྲུ་སྟོན་ཁྱུང་གི་རྒྱལ་མཚན་འབྱུང་། བདེན་གཉིས་ཟུང་འབྲེལ་འགྲོ་དོན་མཛད། བསྟན་པའི་རྒྱལ་མཚན་དཔལ་དུ་ཤར། ཞེས་དང་། དཔལ་གྱི་དབང་ཕྱུག་སྤྲུལ་པ་ལ། སྤ་སྟོན་དཔལ་མཆོག་བྱ་བ་འབྱུང་། འགྲོ་བ་མ་ལུས་ཐར་པར་འདྲེན། ཞེས་ལུང་དུ་བསྟན་པའོ། དེ་ཡི་ནང་ནས་ཀྱང་། རྒྱལ་པོ་ཁྲི་སྲོང་གིས་བོན་བསྣུབས་པ་ནས། གཡུང་དྲུང་བོན་ལ་བཤད་སྲོལ་བཏོད་པར་སྔ་བ་ནི། མཁས་པའི་དབང་པོ་བླ་མ་བྲུ་ཆེན་ཞེས་བྱ་བ་དེ་ཉིད་ཡིན་ཞིང་། དེས་ལུང་མཚན་ཉིད་སྲིད་པའི་མཛོད་ཕུག་ལ་ཏི་ཀ་བཏབ་སྟེ། འཆད་པ་དང་། རྩོད་པ་དང་། རྩོམ་པ་གསུམ་ཀའི་སྲོལ་ལེགས་པར་ཕྱེས་པས། ཤིང་རྟའི་སྲོལ་འབྱེད་ཆེན་པོར་གྲགས་པ་སྟེ། འགྲན་ཟླ་དང་བྲལ་བའི་མཁས་པ་ཆེན་པོ་ལགས་སོ། བྲུ་ཞུ་སྤ་གསུམ་གྱི་བུ་སློབ་ནི། གཤེན་ཚད་མེད་འོད་ལྡན་གྱི་སྤྲུལ་པའམ། སྲིད་པ་རྒྱུད་ཀྱི་ཁ་བྱང་ལས། གསེར་ཐོག་ལྕེ་འབྱམས་སྤྲུལ་པ་ལས། རྨེའུ་འདུལ་འཛིན་དམ་པའི་མཚན། ཏིང་འཛིན་རྟོགས་པའི་ཤེས་རབ་ཅན། བསྟན་པ་དར་རྒྱས་འཛིན་ཚུལ་སྟོན། ཞེས་གསུངས་པའི་ལུང་ཟིན་རྨེའུ་དགོངས་མཛོད་རི་ཁྲོད་ཆེན་པོ་དེ་ཉིད་ཡིན་ཞིང་། དེ་ནི་འདུལ་བ་དང་སེམས་ཕྱོགས་ཀྱི་བོན་གཉིས་ཀའི་སྒོ་ནས། འགྲོ་ལ་བཀའ་དྲིན་ཤིན་ཏུ་ཆེ་བ་ཡིན་ཞིང་། རྨེའུ་སྟོན་ལྷ་རི་གཉན་པོ་དང་འདི་གཉིས་ལ་རྨེའུ་སྟོན་སྒོམ་གཉིས་ཞེས་བྱ་ཞིང་། དེ་ནས་བཟུང་སྟེ་མཁས་པ་རྨེའུ་ཚང་དུ་གྲགས་པ་བྱུང་ངོ། དེས་ན་གཡུང་དྲུང་བོན་གྱི་བསྟན་པ་རིན་པོ་ཆེ་འདི། རྒྱུད་འཛིན་བྲུ་ཞུ་སྤ་རྨེའུ་བཞི་པོ་དེས་རབ་ཏུ་སྤེལ་ཏེ་དར་རྒྱས་སུ་མཛད་པ་ཡིན་ཀྱང་། དེ་རྣམས་གཏེར་སྟོན་ཀླུ་དགའ་བ་དེ་ཉིད་ཀྱི་དངོས་སློབ་དང་། ཡང་སློབ་ཏུ་གཏོགས་པས་ན། འབྲིག་མཚམས་མཐའ་དཀར་གྱི་ཟབ་གཏེར་བཞེས་པ་ནས། བསྟན་པ་ཕྱི་དར་ཞེས་བྱ་བའི་དོན་ཡང་དེ་ལྟར་ཡིན་ནོ། ཡང་འགའ་ཞིག་གིས། འདི་ཉིད་བར་དར་དུ་བྱས་ཏེ། ཕྱི་དར་ནི་གཏེར་གསར་རྣམས་བྱོན་པ་ནས་ཡིན་ཞེས་བཤད་པ་ནི། བསྟན་པ་བར་དར་དང་ཕྱི་དར་གྱི་ཐ་སྙད་མི་ཤེས་པའི་སྐྱོན་ཡིན་ཏེ། དང་པོ་བསྟན་པའི་དབུ་བརྙེས་པ་ལ་སྔ་དར་དང་། དེ་ཉིད་ལོག་པའི་རྐྱེན་གྱིས་བསྣུབས་ཏེ་ཉམས་པར་གྱུར་པའི་ཚེ། སླར་ཡང་ཉམས་པ་གསོས་ཏེ་དར་བ་ལ་ཕྱི་དར་དུ་ཐ་སྙད་བྱེད་ཅིང་། དེ་ལ་ཡང་བསྣུབས་ཏེ་དར་བ་ལན་གཉིས་བྱུང་ན། སྡོན་མ་ལ་བར་དར་དང་། རྗེས་མ་ལ་ཕྱི་དར་དུ་མིང་བཏགས་པ་ནི། བོན་ཆོས་གཉིས་ཀའི་མཁས་གྲུབ་གོང་མ་རྣམས་ཀྱིས་བཞེད་སྲོལ་ཡིན་པའི་ཕྱིར། དེས་ན་གཏེར་གསར་དང་འདི་གཉིས་ཀའི་བར་དུ་གཡུང་དྲུང་བོན་གྱི་བསྟན་པ་ལ་འཕོ་འཆུག་མེད་པས། དར་བསྣུབས་ཀྱི་ཐ་སྙད་དགོས་པ་མེད་དོ། བླ་ཆེན་དྲན་པ་ནམ་མཁས་གསུངས་པའི་ལུང་བསྟན་རྣམས་ལས། ང་ཡི་བསྟན་པ་ཤིན་ཏུ་དར་བ་ཞིག་ཡོང་གསུངས་པ། དེ་སྔོན་མ་བྱུང་བས་རྗེས་སུ་འབྱུང་ཞིང་། ཁྱད་པར་ཐུགས་བསྟན་གྱི་དུས་སུ་དར་བར་འགྱུར་སྙམ་མོ། མདོར་ན་རུ་བཞི་བོད་ཀྱི་ས་སྐོར་དུ། སྟོན་པ་བྱོན་པ་ནས་བཟུང་སྟེ་ལྷ་གསོལ་དང་། ཡུགས་ཕུད་ལ་སོགས་རྒྱུ་ཡི་བོན་ཕྲན་བུ་ཙམ་རེ་དར་ནུབ་མེད་པར་གནས་པར་བྱུང་བ་ཡིན་ནོ། ཁ་ཅིག་གིས་དེང་དུས་གསུང་བསྟན་རྫོགས་ནས་ཐུགས་ཀྱི་བསྟན་པ་ཡིན་པར་ངོས་བཟུང་བ་མི་འཐད་དེ། ལི་ཤུ་དང་དྲན་པའི་ཁ་བྱང་ལས་ཀྱང་། དེང་དུས་གསུང་བསྟན་ཡིན་པར་གསུངས་པ་དང་། སྒྲག་བྱང་ལས། སུམ་ཅུ་གསུང་གིས་འདུལ་སྟེ་ཆོས་སུ་བསྟན། ཞེས་གསུངས་པའི་ཕྱིར། དེས་ན་གསུང་བསྟན་གྱི་དབུ་རུ་གདུང་འཚོབ་མུ་ཆོ་རྒྱལ་ཚབ་སྟོན་པར་བྱོན་པ་དང་། ཤཀྱ་ཐུབ་པ་ཟུར་སྡོང་གི་ཚུལ་དུ་བྱོན་པ་བཞིན་དུ། ཐུགས་བསྟན་གྱི་དབུ་རུ་འཕྲིན་ལས་རྣམ་བཞིའི་སྟོན་པ་བཞི། རྒྱལ་ཚབ་ཀྱི་ཚུལ་དུ་བྱོན་ནས་བསྟན་པ་སྤེལ་དགོས་པ་ཡིན་ཏེ། གཡུང་དྲུང་བོན་གྱི་སྒྲག་བྱང་ལས། ཐུགས་ཀྱིས་འདུལ་བའི་དུས་སུ་ཞི་བ་བྱམས་པ། རྒྱས་པ་སྙོམ་བྱེད། དབང་ལྡན་གཙུག་ཕུད། དྲག་པོ་དབང་གིས་འདུལ་བའོ། དེ་ལྟར་འཕྲིན་ལས་རྣམ་བཞིས་འགྲོ་བ་འདྲེན་ནོ། ཞེས་སོགས་གསུངས་པའི་ཕྱིར། ༑འོ་ན་མ་འོངས་པ་ན། བསྟན་པ་ཇི་ཙམ་གནས་སྙམ་ན། དེ་སྔོན་སངས་རྒྱས་བརྒྱ་པའི་མགོན་པོ་དེ་ཉིད་ཀྱི་སྐུ་བསྟན་ཁྲི་གཅིག་དང་། གསུང་བསྟན་བདུན་སྟོང་དགུ་བརྒྱ་བདུན་ཅུ་དོན་བདུན་སོང་བ་ཡིན་པས། ཕྱིན་ཆད་ལྕགས་གླང་ནས་བཟུང་ཉིས་སྟོང་དང་ཉེར་གསུམ། དེ་སྟེང་ཐུགས་ཀྱི་བསྟན་པ་ཁྲི་ཕྲག་གཅིག་བཅས་རྫོགས་པའི། ཆུ་མོ་ཕག་གི་ཧོར་ཟླ་བཅུ་གཉིས་པའི་གནམ་སྟོང་ལ། ཚེ་ལོ་བཅུ་པར་ཐུག་ཅིང་རྣམ་མཁྱེན་རྒྱལ་བ་གཤེན་རབ་ཀྱིས་འགྲོ་དོན་མཐར་ཕྱིན་པའོ། ྋ ཐུབ་པའི་བསྟན་པ་ཡང་། འབྲས་བུའི་དུས་ཀྱི་ལྔ་བརྒྱ་བ་ཕྲག་གསུམ། སྒྲུབ་པའི་དུས་ཀྱི་ལྔ་བརྒྱ་བ་ཕྲག་གཉིས་དང་། སུམ་བརྒྱ་དང་བཞི་བཅུ་རབ་རྒྱལ་ལྕགས་བྱི་ཡན་ལ་འདས་པས། མ་འོངས་ལྕགས་གླང་མན་ལ་སྒྲུབ་པའི་དུས་ཀྱི་བརྒྱ་དང་ལྔ་བཅུ་ང་དགུ། 

			ལུང་གི་དུས་ཀྱི་ལྔ་བརྒྱ་བ་ཕྲག་གསུམ། རྟགས་ཙམ་འཛིན་པའི་ལྔ་བརྒྱ་ཕྲག་གཅིག་བཅས་ནས་རྫོགས་པའོ། དེ་ནི་ཕུག་པའི་པད་དཀར་ཞལ་ལུང་ལྟར་བརྩིས་པ་ཡིན་ལ། ས་སྐྱ་པཎྚི་ཏའི་བཞེད་སྲོལ་ལ། ཐུབ་པ་མེ་མོ་ཕག་གི་ལོ་མྱ་ངན་འདས་ནས་ཕྱི་ལོ་ས་བྱི་ནས་རབ་ཡིད་ཆུ་སྟག་ལོ་འགོ་ཡན་ལ། སུམ་སྟོང་དགུ་བརྒྱ་དོན་བཞི་འདས་པས། ཕྱིན་ཆད་ཆུ་ཡོས་ནས་ལོ་སྟོང་དང་ཉི་ཤུ་རྩ་ལྔ་གནས་པར་བཞེད་པ་ཡིན་ནོ། ཞལ་ལུང་ལས་གསུངས་པ་དེ་ནི་སྒྲག་བྱང་ལས་གསུང་གི་དུས་སུ་ཆོས་ཀྱིས་འདུལ་བར་གསུངས་པ་དང་། རྩ་རྒྱུད་ཉི་ཟེར་ནས། ཐུབ་པའི་བསྟན་པ་གསུང་གི་བསྟན་པའི་དཀྱིལ་སྨད་ནས། ཐུགས་ཀྱི་བསྟན་པའི་ཆ་སྟོད་བར་དུ་གནས་པར་གསུངས་པའི་ལུང་དང་མཐུན་པས་འཐད་པར་སེམས་སོ། དེས་ན་དེང་དུས་གསུང་བསྟན་གྱི་ཆ་སྨད་ཚེ་ལོ་ལྡ་བཅུ་ཁ་རལ་གྱི་དུས་ཡིན་ཏེ། སྤྲུལ་སྐུ་བློ་ལྡན་སྙིང་པོའི་སྙན་བརྒྱུད་ཁ་བྱང་གསལ་བྱེད་འཕྲུལ་གྱི་མེ་ལོང་ལས། ད་ལྟའི་དུས་འདི་སྙིགས་མ་ལྔ་ཡི་དུས། རྒྱལ་བའི་གསུང་བསྟན་ཁ་གསུམ་ཆ་གཉིས་རྫོགས། མི་རྣམས་ཕལ་ཆེར་ལྔ་བཅུའི་དུས་ཀྱི་ཚད། ཅེས་གསུངས་ཤིང་། དེ་དང་མཐུན་པར་རྒྱུད་ཉི་ཟེར། སྒྲག་པ་གླིང་གྲགས། བླ་མ་སྙ་ཆེན་གྱི་ལུང་བསྟན་རྣམས་ལ་ཡང་། དེང་དུས་ཚེ་ལོ་ལྔ་བཅུ་ཁ་རལ་གྱི་དུས་ཡིན་པར་གསུངས་པའི་ཕྱིར་རོ། དེ་ཡང་ཤིན་ཏུ་ཞིབ་བརྩིས་ན་དེང་སང་ཚེ་ལོ་བཞི་བཅུ་ཞེ་བདུན་གྱི་དུས་ཡིན་པར་མངོན་ནོ།། ྋ ངེས་གསུང་རྒྱལ་བསྟན་ཟབ་མོའི་ཆུ་གཏེར་ཆེར། དཔྱད་གསུམ་རྣམ་པར་དག་པའི་གཟིངས་ཆེན་པོ། ཐོས་བསམ་བརྩོན་པའི་གདོས་པས་ཉེར་བསྐྱོད་ནས། ལེགས་བླངས་དགོས་འདོད་འབྱུང་བའི་དབྱིག་བཟང་པོ། ྋ ངོ་མཚར་ཡིད་བཞིན་ནོར་བུའི་ཕྲེང་བ་ཡི། དྭོགས་བསལ་པན་ཙ་ལི་ཀའི་ཆུན་པོ་ཞེས། འདི་ལ་འགལ་འཁྲུལ་ནོངས་པ་ཅི་མཆིས་པ། མཁྱེན་ལྡན་མཆོག་གསུམ་ཚོགས་ལ་བཟོད་གསོལ་འབུལ། ྋ འདི་བགྱིས་དགེ་མཚོ་ལས་བྱུང་མཁའ་གོས་གསོལ། རབ་མང་མཐའ་ཀླས་སྐྱེ་དགུའི་ཕན་བདེའི་རྒྱུར། གཡུང་དྲུང་བསྟན་པའི་སྦྲང་ཆར་ཆེར་བབས་པས། རིས་མེད་ནོར་འཛིན་ཁམས་ཀུན་ཁྱབ་གྱུར་ཅིག ྋ ཅེས་བསྟན་རྩིས་ངོ་མཚར་ནོར་བུའི་ཕྲེང་བ་ཡི། རྣམ་བཤད་མཐོང་བའི་དགའ་སྟོན་ནམ། ༑ དྭོགས་བསལ་པན་ཙ་ལི་ཀའི་ཆུན་པོ་ཞེས་བྱ་བ་འདི་ནི། མཉམ་མེད་བླ་མའི་རྗེས་འཛིན་རྣམས་ཀྱི་ནང་ནས། སྦྱངས་རྟོགས་ཡོན་ཏན་གྱི་ཆ་ཕྲ་མོར་གྱུར་པའི་མཁན་མིང་པ་ྋཉི་མ་བསྟན་འཛིན་དབང་རྒྱལ་དུ་འབོད་པས་ཆུ་སྟག་མགོ་ཟླའི་དཀར་ཕྱོགས་རྒྱལ་བ་གསུམ་པའི་ཚེས་ལ་ྋསྨན་རིའི་བླ་བྲང་དུ་སྦྱར་བ། དགེ་དེས་མཉམ་མེད་བླ་མའི་བསྟན་པ་རབ་ཏུ་དར་བའི་རྒྱུར་གྱུར་ཅིག ཐ་ཚན་མུ་ཙུག་སྨར་རོ།།  ཞུས་སོ།། སྤྱི་ལོ་༼༡༩༦༥༽ཟླ་བ༼༤༽པའི་ཚེས་༼༣༽ཉིན་བསོད་རྒྱན་པས་བྲིས་སོ།།

